Улсын Их Хурлын 2017 оны намрын ээлжит чуулганы Аюулгүй 
байдал, гадаад бодлогын байнгын хорооны 12  дугаар сарын 
06-ны өдөр /Лхагва гараг/-ийн хуралдааны гар тэмдэглэл


Байнгын хорооны дарга О.Содбилэг ирц, хэлэлцэх асуудлыг танилцуулж хуралдааныг даргалав.


Хуралдаанд ирвэл зохих 19 гишүүнээс 10 ирж, 52,6 хувийн ирцтэйгээр 16 цаг 24 минутад Төрийн ордны “Их эзэн Чингис хаан танхим”-д эхлэв.

Чөлөөтэй: Б.Наранхүү, Н.Оюундарь, Д.Оюунхорол, Ж.Энхбаяр;

Эмнэлгийн чөлөөтэй: Т.Аюурсайхан, С.Батболд.

Нэг. Олон улсын хөрөнгө оруулалтын банк үүсгэн байгуулах тухай хэлэлцээр болон дүрэмд өөрчлөлт оруулах тухай 2014 оны протоколыг соёрхон батлах тухай хуулийн төсөл /Засгийн газар 2017 оны 11 дүгээр сарын 28-ны өдөр өргөн мэдүүлсэн/.

Хэлэлцэж буй асуудалтай холбогдуулан Сангийн сайд Ч.Хүрэлбаатар, Монголбанкны Тэргүүн дэд ерөнхийлөгч О.Эрдэмбилэг, Монголбанкны Хууль, эрх зүйн газрын дарга Б.Ганбат, Хууль, эрх зүйн газрын ахлах мэргэжилтэн Г.Эрдэнэбаяр, Сангийн яамны Санхүүгийн бодлогын газрын дарга Ө.Баттулга, мөн яамны Санхүүгийн бодлогын газрын Санхүүгийн зах зээл, даатгалын хэлтсийн ахлах мэргэжилтэн Н.Түвшинжаргал нар оролцов.

Хуралдаанд Аюулгүй байдал, гадаад бодлгын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, референт Б.Гандиймаа нар байлцав.

Хууль санаачлагчийн илтгэлийг Сангийн сайд Ч.Хүрэлбаатар танилцуулав.


Хууль санаачлагчийн илтгэлтэй холбогдуулан Улсын Их Хурлын гишүүн О.Баасанхүү, Ж.Батзандан нарын тавьсан асуултад Сангийн сайд Ч.Хүрэлбаатар, Монголбакны Тэргүүн дэд ерөнхийлөгч О.Эрдэмбилэг нар хариулж, тайлбар хийв.


Улсын Их Хурлын гишүүдээс санал гараагүй.

О.Содбилэг: -Олон улсын хөрөнгө оруулалтын банк үүсгэн байгуулах тухай хэлэлцээр болон дүрэмд өөрчлөлт оруулах тухай 2014 оны протоколыг соёрхон батлах тухай хуулийн төслийг дэмжье гэсэн санал хураалт явуулъя.

Зөвшөөрсөн

8


Татгалзсан

3


Бүгд


11


72,7 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Ц.Мөнх-Оргил Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 16 цаг 39 минутад хэлэлцэж дуусав.


Хоёр. Эдийн засгийн хамтын ажиллагааны олон улсын банк үүсгэн байгуулах, түүний үйл ажиллагааны тухай хэлэлцээр болон Эдийн засгийн хамтын ажиллагааны олон улсын банкны дүрэмд өөрчлөлт оруулах тухай 2014 оны протоколыг соёрхон батлах тухай хуулийн төсөл /Засгийн газар 2017 оны 11 дүгээр сарын 28-ны өдөр өргөн мэдүүлсэн/ 

Хэлэлцэж буй асуудалтай холбогдуулан Сангийн сайд Ч.Хүрэлбаатар, Монголбанкны Тэргүүн дэд ерөнхийлөгч О.Эрдэмбилэг, Монголбанкны Хууль, эрх зүйн газрын дарга Б.Ганбат, Хууль, эрх зүйн газрын ахлах мэргэжилтэн Г.Эрдэнэбаяр, Сангийн яамны Санхүүгийн бодлогын газрын дарга Ө.Баттулга, мөн яамны Санхүүгийн бодлогын газрын Санхүүгийн зах зээл, даатгалын хэлтсийн ахлах мэргэжилтэн Н.Түвшинжаргал нар оролцов.


Хуралдаанд Аюулгүй байдал, гадаад бодлгын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, референт Б.Гандиймаа нар байлцав.


Хууль санаачлагчийн илтгэлийг Сангийн сайд Ч.Хүрэлбаатар танилцуулав.


Хууль санаачлагчийн илтгэлтэй холбогдуулан Улсын Их Хурлын гишүүдээс асуулт болон санал гараагүй.


О.Содбилэг: - Эдийн засгийн хамтын ажиллагааны олон улсын банк үүсгэн байгуулах, түүний үйл ажиллагааны тухай хэлэлцээр болон Эдийн засгийн хамтын ажиллагааны олон улсын банкны дүрэмд өөрчлөлт оруулах тухай 2014 оны протоколыг соёрхон батлах тухай хуулийн төслийг дэмжье гэсэн санал хураалт явуулъя.


Зөвшөөрсөн

7


Татгалзсан

4


Бүгд


11


63,6 хувийн саналаар санал дэмжигдлээ.


Байнгын хорооноос гарах санал дүгнэлтийг Улсын Их Хурлын гишүүн Ц.Мөнх-Оргил Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 16 цаг 43 минутад хэлэлцэж дуусав.


Байнгын хорооны дарга О.Содбилэг Улсын Их Хурлын нэгдсэн хуралдаанаар энэ 7 хоногт соёрхон батлах шаардлагатай тул Тамгын газраас яаралтай хэлэлцүүлэхээр оруулсан  асуудлыг танилцуулав.


1/ Монгол Улсын Засгийн газар, Японы Олон улсын хамтын ажиллагааны байгууллага хооронд байгуулсан “Төсөв, нийгэм болон эдийн засгийн шинэчлэлийн хөгжлийн бодлогын зээл”-ийн санхүүжилтийн хэлэлцээрийг соёрхон батлах тухай хуулийн төсөл; 

2/ Монгол Улсын Засгийн газар, Дэлхийн банк Олон улсын хөгжлийн ассоциаци хооронд байгуулсан “Эдийн засгийн удирдлагыг дэмжих хөтөлбөр:  Нэгдүгээр хөгжлийн бодлогын санхүүжилт”-ийн хэлэлцээрийг соёрхон батлах тухай хуулийн төслийг энэ өдрийн хуралдаанд оруулж хэлэлцье гэсэн саналыг Байнгын хорооны гишүүд дэмжив. 

Гурав. “Монгол Улсын Засгийн газар, Японы олон улсын хамтын ажиллагааны байгууллага хооронд байгуулсан “Төсөв, нийгэм болон эдийн засгийн шинэчлэлийн хөгжлийн бодлогын зээл”-ийн Санхүүжилтийн хэлэлцээрийг соёрхон батлах тухай хуулийн төсөл

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга Б.Доржсэмбэд, мөн яамны Хөгжлийн санхүүжилтийн газрын ахлах мэргэжилтэн М.Аясгалан, мөн газрын мэргэжилтэн Л.Мөнхтуяа нар оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Б.Түвшинтөгс, референт Д.Түвшинбилэг нар байлцав.


Хууль санаачлагчийн илтгэлийг Сангийн сайд Ч.Хүрэлбаатар танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн О.Баасанхүү, Б.Энх-Амгалан, Д.Лүндээжанцан нарын тавьсан асуултад Сангийн сайд Ч.Хүрэлбаатар хариулж, тайлбар хийв.

Улсын Их Хурлын гишүүдээс санал гараагүй.

О.Содбилэг: -Монгол Улсын Засгийн газар, Японы Олон улсын хамтын ажиллагааны байгууллага хооронд байгуулсан  “Төсөв, нийгэм болон эдийн засгийн шинэчлэлийн хөгжлийн бодлогын зээл”-ийн Санхүүжилтийн хэлэлцээрийг соёрхон батлах тухай хуулийн төслийг дэмжье гэсэн санал хураалт явуулъя.


Зөвшөөрсөн

10

Татгалзсан

2


Бүгд


12


83,3 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Х.Нямбаатар Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 17 цаг 02 минутад хэлэлцэж дуусав.

Дөрөв. Монгол Улсын Засгийн газар, Дэлхийн банк Олон улсын хөгжлийн ассоциаци хооронд байгуулсан “Эдийн засгийн удирдлагыг дэмжих хөтөлбөр: Нэгдүгээр хөгжлийн бодлогын санхүүжилт”-ийн Санхүүжилтийн хэлэлцээрийг соёрхон батлах тухай хуулийн төсөл

Хэлэлцэж буй асуудалтай холбогдуулан Сангийн сайд Ч.Хүрэлбаатар, Сангийн яамны Хөгжлийн санхүүжилтийн газрын дарга Б.Доржсэмбэд, мөн яамны Хөгжлийн санхүүжилтийн газрын ахлах мэргэжилтэн М.Аясгалан, мөн газрын мэргэжилтэн Л.Мөнхтуяа нар оролцов.


Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, референт Д.Түвшинбилэг нар байлцав.


Хууль санаачлагчийн илтгэлийг Сангийн сайд Ч.Хүрэлбаатар танилцуулав.


Хууль санаачлагчийн илтгэлтэй холбогдуулан Улсын Их Хурлын гишүүн Л.Болдын тавьсан асуултад Сангийн сайд Ч.Хүрэлбаатар хариулж, тайлбар хийв.


Улсын Их Хурлын гишүүн Ц.Мөнх-Оргил санал хэлэв.
О.Содбилэг: -Монгол Улсын Засгийн газар, Дэлхийн банк Олон улсын хөгжлийн ассоциаци хооронд байгуулсан “Эдийн засгийн удирдлагыг дэмжих хөтөлбөр: Нэгдүгээр хөгжлийн бодлогын санхүүжилт”-ийн Санхүүжилтийн хэлэлцээрийг соёрхон батлах тухай хуулийн төслийг дэмжье гэсэн санал хураалт явуулъя.

Зөвшөөрсөн

11

Татгалзсан

0

Бүгд


11
100 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Х.Нямбаатар Улсын Их Хурлын чуулганы нэгдсэн хуралдаанд танилцуулахаар тогтов.
Байнгын хорооны дарга О.Содбилэг Улсын Их Хурлын даргын захирамжийн дагуу дээрх асуудлыг хэлэлцсэн тухай протоколд тэмдэглүүлэв.
Уг асуудлыг 17 цаг 16 минутад хэлэлцэж дуусав.
Тав. Нийтийн сонсгол зохион байгуулах асуудлыг судлах ажлын хэсгийн санал, дүгнэлт.

Хуралдаанд Аюулгүй байдал, гадаад бодлгын байнгын хорооны ажлын албаны ахлах зөвлөх Ш.Хишигсүрэн байлцав.

Ажлын хэсгийн санал, дүгнэлтийг Байнгын хорооны дарга О.Содбилэг танилцуулав. 
Улсын Их Хурлын гишүүн Ж.Батзандан ажлын хэсгийн санал, дүгнэлтийн талаар тайлбар хийв.

Ажлын хэсгээс гаргасан санал, дүгнэлттэй холбогдуулан Улсын Их Хурлын гишүүн О.Баасанхүүгийн тавьсан асуултад ажлын хэсгийн гишүүн Б.Энх-Амгалан хариулж, тайлбар хийв.
Улсын Их Хурлын гишүүн Ц.Мөнх-Оргил санал хэлэв.

Монгол Улсын гадаад харилцааны хуулийн төслийг хэлэлцүүлэх ажлын хэсэг байгуулах тухай асуудлыг хойшлуулсан болно.

Хуралдаан 1 цаг 13 минут үргэлжилж, ирвэл зохих 19 гишүүнээс 11 гишүүн ирж 57,9 хувийн ирцтэйгээр 17 цаг 16 минутад өндөрлөв.

Тэмдэглэлтэй танилцсан


АЮУЛГҮЙ БАЙДАЛ, ГАДААД БОДЛОГЫН


БАЙНГЫН ХОРООНЫ ДАРГА
О.СОДБИЛЭГ


Тэмдэглэл хөтөлсөн


ПРОТОКОЛЫН АЛБАНЫ


ШИНЖЭЭЧ Б.БАТГЭРЭЛ
УЛСЫН ИХ ХУРЛЫН 2017ОНЫ НАМРЫН ЭЭЛЖИТ 

ЧУУЛГАНЫ 12 ДУГААР САРЫН 06-НЫ ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ


О.Содбилэг: -Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц бүрдсэн тул өнөөдрийн 2017 оны 12 дугаар сарын 6-ны өдрийн Аюулгүй байдал, гадаад бодлогын байнгын хорооны хуралдааныг нээснийг мэдэгдье.

Байнгын хорооны хуралдаанаар өнөөдөр хэлэлцэх асуудлыг танилцуулъя.

1 дүгээр асуудал. Олон улсын хөрөнгө оруулалтын банк үүсгэн байгуулах тухай хэлэлцээр болон дүрэмд өөрчлөлт оруулах тухай 2014 оны протоколыг соёрхон батлах тухай хуулийн төсөл. Энийг Засгийн газар 2017 оны 11 дүгээр сарын 28-ны өдөр өргөн мэдүүлсэн байна.

2 дугаар асуудал. Эдийн засгийн хамтын ажиллагааны олон улсын банк үүсгэн байгуулах, түүний үйл ажиллагааны тухай хэлэлцээр болон Эдийн засгийн хамтын ажиллагааны олон улсын банкны дүрэмд өөрчлөлт оруулах тухай 2014 оны протоколыг соёрхон батлах тухай хуулийн төслийг Засгийн газар мөн 2017 оны 11 дүгээр сарын 28-ны өдөр өргөн мэдүүлсэн байна. Энэ соёрхон батлах асуудал байна.

3 дугаар асуудал. Өнөөдөр Монгол Улсын гадаад харилцааны хуулийн төслийг хэлэлцүүлэх ажлын хэсэг байгуулах тухай асуудал байсан. Тэгэхдээ өнөөдөр Гадаад харилцааны сайд Цогтбаатар гадаадад албан томилолттой байгаа учраас энэ асуудлыг хойшлуулъя гэж бодож байна.

Мөн дараа нь Нийтийн сонсголын талаар ажлын хэсэг хуралдаж гаргасан санал, дүгнэлтийг та бүхэнд танилцуулна.


Хэлэлцэх асуудлын талаар өөр саналтай гишүүн байна уу?


-Алга байна.


Ингээд хэлэлцэх асуудалдаа оръё.


Нэг. Олон улсын хөрөнгө оруулалтын банк үүсгэн байгуулах тухай хэлэлцээр болон дүрэмд өөрчлөлт оруулах тухай 2014 оны протоколыг соёрхон батлах тухай хуулийн төслийг соёрхон батлах гэж байгаа.

Ажлын хэсгийг танилцуулъя. Сангийн сайд Улсын Их Хурлын гишүүн Хүрэлбаатар, Сангийн яамны Санхүүгийн бодлогын газрын дарга Баттулга, мөн яамны Санхүүгийн бодлогын газрын Санхүүгийн зах зээл, даатгалын хэлтсийн ахлах мэргэжлтэн Түвшинжаргал, Монголбанкнаас Монголбанкны Тэргүүн дэд ерөнхийлөгч Эрдэмбилэг, Монголбанкны Хууль, эрх зүйн газрын дарга Ганбат, Монголбанкны Хууль, эрх зүйн газрын ахлах мэргэжилтэн Эрдэнэбаяр гэсэн бүрэлдэхүүнтэй ажлын хэсэг хүрэлцэн ирсэн байна.


Хуулийн төслийн талаархи танилцуулгыг Улсын Их Хурлын гишүүн, Засгийн газрын гишүүн, Сангийн сайд Хүрэлбаатар хийнэ. 


Хүрэлбаатар гишүүний микрофоныг нээе.


Ч.Хүрэлбаатар: -Улсын Их Хурлын Байнгын хорооны дарга, эрхэм гишүүд ээ, Олон улсын хөрөнгө оруулалтын банкыг хуучнаар Эдийн засгийн харилцан туслалцах зөвлөлийн гишүүн орнуудын Засгийн газар хоорондын 1970 оны хэлэлцээрийн дагуу үүсгэн байгуулсан бөгөөд манай улс тус хэлэлцээрийг БНМАУ-ын Ардын Их Хурлын Тэргүүлэгчдийн 1970 оны 9 дүгээр сарын 19-ний өдрийн 26 дугаар тоот хэлэлцээр батлах тухай тогтоолоор баталж банкны гишүүнээр элссэн байна.


Олон улсын хөрөнгө оруулалтын банк нь гишүүн орнуудын жижиг, дунд үйлдвэрлэл, экспортын чиглэлийн хөрөнгө оруулалтын төслүүдийг санхүүжүүлэх, тэдгээрийн хоорондын худалдаа, эдийн засгийн хамтын ажиллагааг өргөтгөхөд туслалцаа үзүүлэх, гишүүн орнуудын эдийн засгийн өсөлтийг дэмжихэд чиглэсэн үйл ажиллагаа явуулдаг.

Олон улсын хөрөнгө оруулалтын банк үүсгэн байгуулах тухай хэлэлцээр болон дүрэмд өөрчлөлт оруулах тухай 2014 оны протоколоор тус банкны засаглалыг гурван түвшинт засаглалд шилжүүлэх, банкны засаглалд орсон өөрчлөлтийн дагуу банкны дүрэмд холбогдох өөрчлөлтүүдийг нэмж оруулах, түүнчлэн санал хураалтын хуучин зарчмаас татгалзаж олон улсын хөгжлийн банкуудын жишгийн дагуу гишүүн орнуудаас банкны дүрмийн санд оруулсан хөрөнгийн хэмжээнээс хамаарсан санал хураалтын шударга зарчимд шилжих зэрэг өөрчлөлтүүдийг оруулж байна. Энэ нь тус банкны үйл ажиллагааг олон улсын хөгжлийн банкуудын үйл ажиллагаанд мөрдөгддөг нийтлэг зарчимд нийцүүлэх зорилгын хүрээнд авч хэрэгжүүлж буй арга хэмжээ юм.

Олон улсын хөрөнгө оруулалтын банк үүсгэн байгуулах тухай хэлэлцээр болон дүрэмд өөрчлөлт оруулах тухай 2014 оны протоколыг Монгол Улс гишүүн орны хувьд соёрхон батлах нь зүйтэй гэж үзэж байна. Асуудлыг хэлэлцэн шийдвэрлэж өгөхийг хүсье. Баярлалаа.


О.Содбилэг: -Баярлалаа. Хуулийн төсөлтэй холбогдуулан асуулт асуух гишүүд байвал нэрээ өгнө үү.

Батзандан гишүүнээр тасалъя.

-Баасанхүү гишүүн.


О.Баасанхүү: -Би нэг юм асуух гэсэн юм. Сая нэг сэтгүүлч ийм юм яриад байх юм, танайхыг Европын холбоо Монгол Улсыг оффшор бүсийн хар жагсаалтад оруусан байна гэж ийм юм яриад байх юм. Би Саншгийн сайдаас асуумаар байна? Энэ үнэн үү? Би чинь оффшор бүсгүй байж яагаад оффшор бүсийн хар жагсаалтад ордог юм бол оо? Тэр сэтгүүлчид бас нэг буруу, зөрүү юм сонсоогүй байх л даа. Эсхүл юуны хар жагсаалтад Монгол Улс орчихов оо? Энэ дээр нэг мэдээлэл өгөөч. Хэдийгээр энэ хуулийн хэлэлцүүлэгтэй шууд хамааралгүй ч гэлээ гэсэн бас их сонирхолтой асуулт байгаа учраас би энийг асуух хэрэгтэй гэж ойлголоо.

О.Содбилэг: -Хүрэлбаатар гишүүний микрофоныг өгье.


Ч.Хүрэлбаатар: -Ройтерс агентлагийн мэдээллээс бид нар холбогдох мэдээллийг авсан. Өчигдөр Брюссельд болсон Европын холбооны улсуудын Сангийн сайд нарын уулзалтаар 17 орны татварын такс гэдгийг зарлаж гаргасан юм байна лээ. Тэгээд энэ талаар урьд өмнө ямар ажил байна вэ, Засгийн газрын хүрээнд, Сангийн яамны хүрээнд яригдаж байсан юм бэ гэдэг талаар тодруулсан. 2017 оны 6 сараас эхлээд Сангийн яамтай Европын холбооны холбогдох байгууллагын хүмүүст нь хандаж ярилцаж байсан юм байна гэж мэдээллийг авсан.

Үүний гол учир нь юу вэ гэхээр манай арилжааны банкуудад байгаа гадаадын иргэдийн дансны мэдээлэл, дансны хуулга, Монголын аж ахуйн нэгжүүдэд гадаадын иргэдийн эзэмшиж байгаа хувь хэмжээний талаархи мэдээллийг татварын байгууллагаараа дамжуулж авч байдаг ийм системийг тогтоох. Ер нь татварын ил тод байдлын тухай хууль тогтоомжиндоо оруулж нөхцөлийг нь бий болгож өгөх зэрэг ийм асуудлуудаар асуудал яригдаж байсан юм байна лээ гэж ойлгож байгаа. Өөрөөр хэлбэл, Монгол Улсын татварынхаа хувьд мэдээлэл гаргаж өгдөггүй, банкны тэнд данс эзэмшиж байгаа хүмүүсийн талаар холбогдох мэдээллийг ил тод өгдөггүйтэй холбоотойгоор Монгол Улсыг татварын ил тод байдлаа хангах шаардлагатай улсуудын нэг гэж Европын холбооноос сануулга өгч байна гэж би үзэж байгаа.

Үр дагаврын хувьд яг одоохондоо ийм арга хэмжээнүүд авна гэж хэлээгүй, ямар нэгэн хоригийн арга хэмжээнүүд яригдаагүй. Өглөө би яг энэ чиглэлээр яг татварын мэргэжлийн гадаадын эксперттэй утсаар холбогдож тодруулсан. Тэгэхээр 2019 он хүртэл Монгол Улс бас тодорхой хууль, эрх зүйдээ өөрчлөлт оруулаад холбогдох мэдээллүүдийг татварын мэдээллийн системийн дагуу гаргаж авдаг, зөвхөн татварын албанаас нууцлалыг сайтар хангаж байж өгдөг байх зэрэг иймэрхүү ажлуудыг Монгол Улс хийх шаардлагатай. Тэгээд Монгол Улс хөгжиж байгаа орны хувьд бас эдийн засгийн хувьд тодорхой хүндрэлтэй байгаа орны хувьд эдгээр ажлуудыг хийхэд бас жаахан цаг хугацаа орно гэдгийг би холбогдох хүмүүст нь хэлээд явж байгаа. Арга хэмжээ бол авна.


О.Содбилэг: -Баярлалаа. Батзандан гишүүнд микрофон нээж өгье.

Ж.Батзандан: -Олон улсын хөрөнгө оруулалтын банк үүсгэн байгуулах тухай хэлэлцээрийн хавсралтыг бид нар харж байна. Болгар Улс, Вьетнам Улс, Куба Улс, ОХУ, Румин Улс, Исловак, Чех гэсэн улс орнууд энэ банкинд тодорхой хөрөнгө оруулалт хийсэн байна. ОХУ 580 сая еврогийн хөрөнгө оруулалт хийж байгаа юм байна гэж харж байна. Монгол Улс нэгдэн орсноор энэ банкны салбар Монгол Улсад байгуулагдана. Монгол Улсын жижиг, дунд үйлдвэрлэлийг дэмжих чиглэлд зээл олгоно, баталгаа гаргана гэж бид ойлгож байгаа.

Өнөөдөр Монголчуудын хувьд хамгийн том тулгамдсан, Монголын зовлон болоод байгаа нэг том асуудал бол банкны хүү байгаа. Европын холбоонд банкны жилийн хүү 1,5 хувьтай байна. 15-20 жил дайн болсон Афганистан Улсад банкны жилийн хүү 15 хувь байна. Дайн болоогүй, энх тайван байгаа Монгол Улсад банкны жилийн хүү 25-30 хувь байна. Бидний зорилго бол банкны хүүг энэ мөлжлөгийн системийг таслан зогсоохын төлөө Монголын төр байгаа гэж ойлгож байгаа. 


Олон улсын хөрөнгө оруулалтын банк үүсгэн байгуулагдсанаар энэ банкны хүү ямар зарчмаар тогтох вэ? Монголын банкны зах зээл дээр өрсөлдөөнийг бий болгож хүүг бууруулах бодлого энэ протоколд нэгдэн орсноор хэрэгжих үү гэдэг дээр нэгдүгээрт хариулт өгмөөр байна.

Хоёрдугаарт, яг одоо бол нэг, хоёр, долоо, найман орон энэ банкинд Олон улсын хөрөнгө оруулалтын банкны үүсгэн байгуулагчаар орж ирж байгаа юм. Өөр улс орнууд цаашид нэгдэж орж ирвэл Монгол Улс ямар бодлого барих вэ? Өөр улс орнуудын хувьд энэ протокол, гэрээ хэлэлцээр нээлттэй гэж би харж байгаа. Монгол Улс энэ дээр ямар бодлого барих вэ гэдэг талаар хариулт өгөөч ээ гэж Сангийн сайдаас хүсэж байна.

О.Содбилэг: -Ажлын хэсгийнхнээс хариулах байх. Ажлын хэсгийн 2 дугаар микрофоныг нээж өгье. Банкны асуудал дээр Монголбанк хариуцаж ажиллаж байгаа юм байна.


О.Эрдэмбилэг: -Батзандан гишүүний асуултад хариулъя. Олон улсын хөрөнгө оруулалтын банкны гишүүнээр Монгол Улс 70 оноос хойш гишүүнээр нь явж байгаа. Тэгээд өнөөдрийн байдлаар бол манай Монголын аж ахуйн нэгжүүдэд ойролцоогоор 90 орчим сая долларын зээл олгогдсон байгаа. Нэг зээл нь дунджийг нь аваад үзэх юм бол 10 орчим сая долларын зээлүүдтэй байгаа. Тэгээд аж ахуйн нэгжүүд авч байгаа хүүгийн хэмжээ 9-10 хувийн хүүтэй явж байгаа. Хугацааны хувьд ерөнхийдөө 3-7 жилийн хугацаатай ийм зээлүүд байгаа. Тэрнээс гадна Монголын арилжааны банкуудад бас тодорхой шалгуур тавьж байгаад эх үүсвэр байршуулдаг. Тэр эх үүсвэр одоогийн байдлаар яг энэ Олон улсын хөрөнгө оруулалтын банкнаас 30 орчим сая еврогийн эх үүсвэрийг байршуулсан байгаа. Тэр эх үүсвэрийн зардал нь ойролцоогоор 4-5 хувийн хүү байгаа. 4,85; 5 гэсэн тийм зардлаар эх үүсвэрээ байршуулаад явж байгаа.

Ерөнхийдөө энэ протокол бол бусад гишүүн орнуудад нээлттэй явж байгаа. Тэгээд яг өнөөдрийн байдлаар энэ гишүүн орнуудаас Монгол Улс яг энэ протоколын өөрчлөлтийг соёрхон батлаагүй гишүүн орны, ганцаараа үлдчихээд байгаад байгаа юм. Сангийн сайд дурдсан, бусад гишүүн орнууд түрүүн энэ олон улсын засаглалын тэр зарчим руу шилжье гээд явж байгаа. Таны дурдсан тэр улс орнууд бүгд баталчихсан байгаад байгаа юм.

О.Содбилэг: -Зээлийн хүүг асууж байсан.


Батзандан гишүүн тодруулъя.


Ж.Батзандан: -Бизнес эрхлэгчдэд илүү тодорхой ойлголт, мэдээлэл өгөх үүднээс би бас асууж байна л даа. Олон улсын хөрөнгө оруулалтын банкнаас зээл хүсье гэж бодъё. Аль банкаар дамжуулж зээлийн хүсэлтээ Монголын бизнес эрхлэгчид гаргах вэ? Энэ дээр надад нэг хариулж өгөөч.

Хоёр дахь асуултыг би асуусан. 1970 оноос Монгол Улс энэ гэрээ хэлцэлд нэгдээд явж байгаа юм байна. Одоо энд яг 8 улс байна.  8, 9 орон байх шиг байна. Энэ Олон улсын хөрөнгө оруулалтын банкны хувь хувьцаа зарагдах тохиолдолд, өөр улсад шилжих тохиолдолд, өөр улсууд нэгдэн орох тохиолдолд Монгол Улсын эдийн засагт эерэг болон сөрөг нөлөөлөл үзүүлэх ийм хандлага байх уу? Энэ дээр яаж харж байгаа вэ? Монголбанкныхан нэг хэлж өгөөч. Энэ бол нэлээн хуучны, эртний юм харагдаад байгаа юм. Болгар, Румин хүртэл орчихсон яваад байгаа шүү дээ.


О.Содбилэг: -Ажлын хэсэг, 2 дугаар микрофон.


О.Эрдэмбилэг: -Би түрүүн хэлсэн. Ерөнхийдөө МИБ ч тэр, МБС ч тэр өөрсдийнхөө шалгуурыг тавиад явдаг. Сүүлийн жилүүдэд манай Монгол Улсын зээлжих зэрэглэл, тэрийгээ дагаад арилжааны банкуудын зээлжих зэрэглэл дагаад буурсантай холбоотойгоор зээлийн үйл ажиллагаа бол эх үүсвэр байршуулах үйл ажиллагаа жаахан хумиад байгаа юм. Өнөөдрийн хүртэл ерөнхийдөө Монголын системийн гэж байгаа бүх банкуудаар дамжуулж зээл олгогдож явж байгаа.

Гишүүн орнууд шинээр нэмэгдсэнээр эерэг үр дүн ямар гарах вэ гэхээр энэ эх үүсвэрийн зардал, зээлийн үр өгөөжийг нь аваад үзэхэд тэр МИБ-ийн хөрөнгө оруулалтууд МБСийн хөрөнгө оруулалтууд аль, аль нь гишүүн улс орнууд дотроо Монгол Улсад ашгийнхаа ихэнх хувийг Монгол Улсад хийж байгаа, 40 гаруй хувийг нь. Тэгэхээр Монгол Улсад хөрөнгө оруулах их сонирхолтой байдаг. МИБ ч тэр, МБС ч тэр. Тэгэхээр гишүүн орнууд нэмэгдэх тусмаа дүрмийн сан нь нэмэгдээд захиран зарцуулах хөрөнгө нэмэгдээд ирэхээр тэр хэмжээгээр Монгол Улсад эерэг үр дүн авчрах болов уу гэж хүлээлттэй байна.

О.Содбилэг: -Баярлалаа. Хуулийн төсөлтэй холбогдуулан үг хэлэх гишүүд байвал нэрээ өгнө үү.


-Алга байна. 


Тэгвэл санал хураалт явуулъя.


Олон улсын хөрөнгө оруулалтын банк үүсгэн байгуулах тухай хэлэлцээр болон дүрэмд өөрчлөлт оруулах тухай 2014 оны протоколыг соёрхон батлах тухай хуулийн төслийг дэмжье гэсэн томьёоллоор санал хураалт явуулна.


Гишүүд саналаа өгнө үү.


Санал хураалтын дүнг танилцуулъя. 8 гишүүн дэмжиж 72,7 хувиар дэмжигдлээ.

Хуулийн төслийг хэлэлцсэн талаархи Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Мөнх-Оргил гишүүн танилцуулчих уу.


Мөнх-Оргил гишүүн танилцуулъя.


Дараагийн асуудалдаа оръё. Мөн саяын асуудалтай холбогдолтой юм байна.

Хоёр. Эдийн засгийн хамтын ажиллагааны олон улсын банк үүсгэн байгуулах, түүний үйл ажиллагааны тухай хэлэлцээр болон Эдийн засгийн хамтын ажиллагааны олон улсын банкны дүрэмд өөрчлөлт оруулах тухай 2014 оны протоколыг соёрхон батлах тухай хуулийн төсөл соёрхон батлах асуудал байна.

Ажлын хэсэг мөн адил байгаа.

Хуулийн төслийн талаархи танилцуулгыг Улсын Их Хурлын гишүүн, Засгийн газрын гишүүн, Сангийн сайд Хүрэлбаатар хийнэ.


Хүрэлбаатар сайдыг микрофоныг өгье.


Ч.Хүрэлбаатар: -Улсын Их Хурлын Байнгын хорооны дарга, эрхэм гишүүд ээ. Монгол Улс нь эдийн засгийн хамтын ажиллагааны олон улсын банкны гишүүн улсын хувьд тус банкыг үүсгэн байгуулах, түүний үйл ажиллагааны тухай хэлэлцээр болон банкны дүрэмд өөрчлөлт оруулах тухай 2014 оны протоколыг хүлээн зөвшөөрч гишүүний эрхээ хадгалах зорилгоор Эдийн засгийн хамтын ажиллагааны олон улсын банк үүсгэн байгуулах, түүний үйл ажиллагааны тухай хэлэлцээр болон Эдийн засгийн хамтын ажиллагааны олон улсын банкны дүрэмд өөрчлөлт оруулах тухай 2014 оны протоколыг соёрхон батлах тухай хуулийн төслийг боловсруулж Улсын Их Хурлаар соёрхон батлуулахаар танилцуулж байна.

Эдийн засгийн хамтын ажиллагааны олон улсын банкыг хуучнаар Эдийн засгийн харилцан туслалцах зөвлөлийн гишүүн орнуудын Засгийн газар хоорондын 1963 оны хэлэлцээрийн дагуу үүсгэн байгуулсан бөгөөд манай улс тус хэлэлцээрийг БНМАУ-ын Ардын Их Хурлын Тэргүүлэгчдийн 1963 оны 12 дугаар сарын 11-ний өдрийн хэлэлцээр батлах тухай 223 дугаар зарлигаар баталсан. Эдийн засгийн хамтын ажиллагааны олон улсын банк үүсгэн байгуулах тухай гэрээ болон банкны дүрэмд энэхүү протоколоор тус банкны гишүүнчлэлээс зарим улс гарсан, гишүүнээс гарсан зарим улс орны дүрмийн санд оруулсан хувийг дахин хуваарилсан, гишүүн орнуудын албан ёсны нэр өөрчлөгдсөн, дүрмийн санг бүрдүүлсэн, валютын нэрийг өөрчилсөн, банк үүсгэн байгуулах тухай гэрээний эх хувийг хадгалагч нь өөрчлөгдсөн зэрэг өөрчлөлтүүдийг оруулсан байна.


Эдийн засгийн хамтын ажиллагааны олон улсын банк үүсгэн байгуулах тухай хэлэлцээр болон банкны дүрэмд өөрчлөлт оруулах тухай 2014 оны протоколыг Монгол Улс гишүүн улсын хувиар соёрхон батлах нь зүйтэй гэж үзэж байна. Асуудлыг хэлэлцэн шийдвэрлэж өгөхийг хүсье. Баярлалаа.


О.Содбилэг: -Баярлалаа. Хуулийн төсөлтэй холбогдуулан асуулт асуух гишүүд байвал нэрээ өгнө үү.

Асуулт асуух гишүүн алга.

Үг хэлэх гишүүн байвал нэрээ өгнө үү.


Үг хэлэх гишүүн алга байна.


Тэгвэл санал хураалт явуулъя.


Эдийн засгийн хамтын ажиллагааны олон улсын банк үүсгэн байгуулах, түүний үйл ажиллагааны тухай хэлэлцээр болон Эдийн засгийн хамтын ажиллагааны олон улсын банкны дүрэмд өөрчлөлт оруулах тухай 2014 оны протоколыг соёрхон батлах тухай хуулийн төслийг дэмжье гэсэн томьёоллоор санал хураалт явуулна.

Гишүүд саналаа өгнө үү.


Санал хураалтын дүнг танилцуулъя. 7 гишүүн дэмжиж 63,6 хувиар санал дэмжигдлээ.

Байнгын хорооны санал, дүгнэлтийг Улсын Их Хурлын гишүүн Мөнх-Оргил нэгдсэн чуулганд танилцуулчих уу.


Дараагийн асуудалдаа оръё.


Тамгын газраас мэдээлэл ирлээ. Яаралтай горимоор хоёр асуудал орж ирж байгаа юм байна. Улсын Их Хурлын чуулганаар энэ 7 хоногт соёрхон батлах шаардлагатай байгаа гэж Засгийн газраас сая Улсын Их Хуралд өргөн барьсан. Одоо гишүүдэд танилцуулах материал нь бэлтгэгдэж байгаа юм байна гэж ойлголоо. Энэ хоёр асуудлыг хэлэлцье гэдгийг та бүгдээр бас батлуулъя гэж бодож байна. Тэгээд энэ асуудлаа уншаад танилцуулчихъя. Сангийн сайд танилцуулж байгаа болохоор танилцуулаад явчих уу? Гэхдээ хоёр асуудлаа өнөөдрийн хэлэлцэх асуудалдаа оруулъя гэдгээр ярьчихъя. Би та бүхэнд уншаад танилцуулчихъя.


Монгол Улсын Засгийн газар, Японы Олон улсын хамтын ажиллагааны байгууллага хооронд байгуулсан Төсөв, нийгэм болон эдийн засгийн шинэчлэлийн хөгжлийн бодлогын зээлийн санхүүжилтийн хэлэлцээрийг соёрхон батлах тухай хуулийн төсөл Засгийн газар өнөөдөр, 2017 оны 12 сарын 6-нд өргөн мэдүүлсэн байна. Энийг соёрхон батлах.

Дараагийн асуудал нь Монгол Улсын Засгийн газар, Дэлхийн банк, Олон улсын хөгжлийн ассоциаци хооронд байгуулсан Эдийн засгийн удирдлагыг дэмжих хөтөлбөр: Нэгдүгээр хөгжлийн бодлогын санхүүжилтийн хэлэлцээрийг соёрхон батлах тухай хуулийн төсөл. Мөн 2017 оны 12 сарын 6-ны өдөр өргөн мэдүүлснийг соёрхон батлах гэдэг хоёр асуудлыг өнөөдрийн хуралдаанд оруулъя гэсэн саналтай байна. Гишүүд дэмжиж байна уу?

Эсэргүүцэж байгаа хүн алга.  Хэлэлцэж байгаа асуудалд оруулчихъя.


Сангийн сайд байгаа дээр энэ санхүүгийн асуудлыг хэлэлцэхийг гишүүд дэмжсэн тул хэлэлцээд явчихъя гэж бодож байна. Ингээд энэ асуудлыг танилцуулахаар ирсэн ажлын хэсгийг би уншаад танилцуулчихъя.

Монгол Улсын Засгийн газар, Японы Олон улсын хамтын ажиллагааны байгууллага хооронд байгуулсан Төсөв, нийгэм болон эдийн засгийн шинэчлэлийн хөгжлийн бодлогын зээлийн санхүүжилтийн хэлэлцээрийг соёрхон батлах тухай хуулийн төсөл соёрхон батлах.

Ажлын хэсэг Сангийн сайд Хүрэлбаатар, Сангийн яамны Төрийн нарийн бичгийн дарга Нямаа, мөн яамны Хөгжлийн санхүүжилтийн газрын дарга Доржсэмбэд, мөн яамны Хөгжлийн санхүүжилтийн газрын мэргэжилтэн Мөнхтуяа нар. Нямаа дарга байхгүй, оронд нь бүрэлдэхүүнд Аясгалан байгаа юм байна. Мөн яамны Хөгжлийн санхүүжилтийн газрын ахлах мэргэжилтэн.

Ингээд хуулийн төслийн талаархи танилцуулгыг Улсын Их Хурлын гишүүн, Засгийн газрын гишүүн, Сангийн сайд Хүрэлбаатар хийнэ.


Хүрэлбаатар сайдад микрофон өгье.

Ч.Хүрэлбаатар: -Улсын Их Хурлын Байнгын хорооны дарга, эрхэм гишүүд ээ, Монгол Улсын Засгийн газар, ОУВС хамтран хэрэгжүүлж буй өргөтгөсөн санхүүжилтийн хөтөлбөрийн санхүүжилтийн багцын хүрээнд Япон Улсын Засгийн газраас 850 сая ам.долларын санхүүжилтийг 3 жилийн хугацаанд олгохоор тохирсон. Энэхүү санхүүжилтийн эхний шат болох төсөв, нийгэм болон эдийн засгийн шинэчлэлийн хөгжлийн бодлогын зээлийн 32 тэрбум иен, ойролцоогоор 283,3 сая ам.долларын санхүүжилтийн хэлэлцээрийг Япон Улсын Олон улсын хамтын ажиллагааны байгууллагатай 2017 оны 12 дугаар сарын 5-ны өдөр байгуулаад байна.

Санхүүжилтийн хэлэлцээрийн эргэн төлөгдөх хугацаа 20 жил бөгөөд үүнээс үндсэн төлбөрөөс чөлөөлөгдөх хугацаа нь 6 жил, зээлийн хүү нь жилийн 0,8 хувь, урьдчилгаа шимтгэл нь 0,1 хувь болно. Энэхүү бодлогын зээлийн хүрээнд макро эдийн засгийг тогтвортой удирдлагаар хангах, нийгмийн эмзэг бүлэгт туслалцаа үзүүлэх болон эдийн засгийн тогтворжуулах замаар эдийн засгийн өсөлтийг дэмжих чиглэлээр бодлогын арга хэмжээг хэрэгжүүлэх, Монгол Улсын төсвийн зардлыг санхүүжүүлэх болно.


Эхний үе шатанд тусгагдсан 13 бодлогын арга хэмжээг бүрэн хэрэгжүүлж дуусаад байна. Хөтөлбөрийн зээлийн хэлэлцээр нь Монгол Улсын олон улсын гэрээний тухай хуулийн 8 дугаар зүйлийн 1.2-т заасны дагуу гадаад улсын болон олон улсын банк, санхүүгийн байгууллагаас авах зээлийн ерөнхий нөхцөлийн талаархи олон улсын гэрээ тул Улсын Их Хурлаар соёрхон батлуулах шаардлагатай юм. 
Иймд асуудлыг хэлэлцэн шийдвэрлэж өгнө үү. Баярлалаа.


О.Содбилэг: -Баярлалаа. Хуулийн төсөлтэй холбогдуулан асуулт асуух гишүүд байвал нэрээ өгнө үү.


-Баасанхүү гишүүнээр тасалъя.

Энх-Амгалан гишүүнд микрофон нээж өгье.


Б.Энх-Амгалан: -Нэгдүгээрт, уул нь ажлын хэсэгт  Сангийн яамны Төрийн нарийн байсан юм шиг байгаа юм. Тэгээд орж ирсэнгүй. Өмнө нь ч бас ингээд орж ирдэггүй байсан юм. Энэ, сайдаасаа илүү эрхтэй ямар ч том төрийн нарийн байдаг юм бэ. Бид нар байн, байн л Байнгын хорооны хурал дээр төрийн нарийн Нямаа гээд дуудаад, нэг газрын дарга юм уу, мэргэжилтэн явуулчихдаг байсан юм. Сайд энэ дээрээ тэр төрийн нарийнаа дахиж ирүүлэх юмыг нь анхаараарай. Тэгэхгүй бол яг өөрийнхөө ирэх юман дээр ирдэггүй тийм сонин хүн байна лээ шүү.

Би эндээс нэг л юм асуух гэсэн юм. 32 тэрбумын чинь 200-н хэдэн сая доллар уу? 283 сая доллар, тийм ээ. Энийг яг авах зээлийнх нь ийм, ийм юманд авна гэсэн жагсаалт нь байна уу? Та энийг нэг тайлбарлаж өгөөч. Яг ямар, ямар чиглэлд авах вэ. Энэ чинь уул нь макро эдийн засгийг тогтворжуулахад шаардлагатай зээл юм шиг байна шүү дээ. Тэгэхээр энийг та жагсаалтаар нь яг ийм, ийм юманд төд, төдийг зарцуулна гээд аваадахаач.

Олон улсын код гээд согтууруулах ундаа, тамхи, цацраг идэвхт материал гээд энэ юм энд орохгүй гэсэн жагсаалт юм шиг байна, тийм ээ. Тэгж ойлгох уу? Зээлийн хөрөнгийн ашиглалт гээд 1 гэдэг дээр байна. Энэ хоёрыг асуугаадахъя.

О.Содбилэг: -Хүрэлбаатар сайдын микрофоныг өгье.

Ч.Хүрэлбаатар: -Энэ дээр, энэ зээл бол бодлогыг ОУВС-тай хамтарч хэрэгжүүлж байгаа хөтөлбөрийн хүрээнд орж ирж байгаа. Шууд төсвийн алдагдлыг нөхөхөд зориулагдаж байгаа ийм зээл. Үүнийг авахын тулд нэлээд олон арга хэмжээг хийсэн. Тухайлбал, ЖАЙКА-тай 13 бодлогын арга хэмжээг тохирсон, ОУВС-тай 16 арга хэмжээ тохирсон, Дэлхийн банктай 6, Азийн хөгжлийн банкны 24 арга хэмжээ зэрэг ийм олон, олон арга хэмжээнүүдийг яагаад, бид нар энийг бүгдийг нь биелүүлээд энэ нөхцөл хангагдсан учраас энэ зээлийг авч байгаа. Үндсэндээ манай төсөвтэй холбоотой, санхүүжилтэй холбоотой энэ санхүүжилтийн хэрэгцээг хангасан ийм зээл юм.

Хэрвээ энэ зээл байхгүй бол бид нар нөгөө арилжааны банкаасаа жилийн 14-18 хувийн өндөр хүүтэй зээл авах ийм шаардлага байгаа. Тэгэхээр энэ хүүнд нь төлөгдөж байгаа 1.1, 1.3 их наяд төгрөгийг хөнгөлөх зориулалтаар хүү төлөх мөнгийг бууруулах зорилгоор бид нар ОУВС-тай хөтөлбөр хэрэгжүүлж байгаа. Тэгэхээр энэ зээл орж ирснээрээ бид нар Монгол Улс дотоодын арилжааны банкуудаас өндөр хүүтэй зээл авахгүй байх нөхцөл нь бүрдэнэ. Ирээдүйд Монгол Улсын төсвийн зардал, нэн ялангуяа зээлийн үйлчилгээний төлбөр болох хүүгийн зардал буух энэ нөхцөл байдал үүсэж байгаа гэдгийг хэлье. 

О.Содбилэг: -Лүндээжанцан гишүүн.


Д.Лүндээжанцан: -Би энэ зээлийг олж ирж байгаад талархаж байгаа юм. Бас их, Япон Улс бол Монгол Улсад сүүлийн 30-аад жил бас энэ нэг талаасаа гал унтраах, нөгөө талаасаа энэ хүндрэл бэрхшээлийг даван туулахад яг бодитой дэм тус болсон. Тэрийг үгүйсгэх арга байхгүй. Тэгэхээр энэ Их Хурлын даргын айлчлалын үед яригдсан 850 сая долларын Мөнх-Оргил сайд, Баасанхүү энэ тэр мэдэж байгаа байх, тийм үү. Эд нар бүгдээрээ байсан. Энэ зээл амлагдлаа, амласан зээл бол амьдрал дээр хэрэгжихдээ бас хэцүү байдаг. Энэ даваанууд яадаг юм бол доо гэсэн, ямар ч байсан эхний 282 сая долларын зээл орж ирж байна.

Гэхдээ зээл авах бол сайн юм биш. Бид энэ зээлэндээ баригдаж байгаа тухай яригддаг. Гэхдээ энэ зээлийн хувьд бол 20 жилийн хугацаатай 0,8 хувийн зээл гэдгийг энэ зээл авч амьдардаг, аж ахуй, бизнес эрхэлдэг, цалингийн зээл, тэтгэврийн зээл газар сайгүй л бүгдээрээ зээл авцгаадаг. Энэ хүмүүст үнэхээр чихэнд гайгүй сонсогдож байгаа юм. 0,8 хувийн. Уул нь арилжааны банкуудад 0,8 дүүрч, ядахдаа 8, 9, 10 хувийн хүүтэй зээл байдаг бол их хэрэгтэй байгаа байхгүй юу. Тэгэхээр энд бас их ач холбогдолтой зээл гэж би бол ойлгож байгаа юм.

Энэ зээлийн зориулалт бол өнөөдөр яг тулчихаад байгаа. 2018 онд хэрэглэгдэх үү,  2017 оны энэ төсвийн алдагдалтай холбоотой цалин, тэтгэврээс авахуулаад олон юм байна. Бидэнд тулчихсан олон юм байна. Хөрөнгө оруулалтын санхүүжилт гээд. Энэ бүхэнд яаралтай тийм зүйлүүдэд энэ ондоо багтаж хэрэглэгдэх үү гэсэн ийм асуулт байгаа юм. Тэгээд дараагийнх нь зээлийн асуудлыг 2018, 2019 онд олгох энэ зээлээ бас жаахан үр ашигтай зарцуулаад. Гарцаагүй л юманд зарцуулах байх л даа. Тэгээд 2018, 2019 оныхоо энийг авах нь зүйтэй юм.

Ямар ч байсан 20 жилийн хугацаатай 0,8 хувийн хүүтэй зээл олж ирж байна гэдэг бол жирийн айлын хувьд ч гэсэн бололцоотой айл ч гэсэн энийг аваад цаашаа өсөж хөгжихөд хүртэл суурь болохоор юм байхгүй юу. Манайх бололцоогүй байгаа учраас л ийм бага хувийн хүүтэй, бас хэрэглэх нөхцөл нь жаахан чөлөөтэй ийм зээл олгож байна гэж бид ойлгож байгаа. Ийм учраас би Японы Засгийн газарт бас парламентад бас талархах нь зүйтэй гэж ингэж үзэж байна.


О.Содбилэг: -Үг хэлсэн гэж ойлгох уу? 

Асуултад нь Хүрэлбаатар сайд хариулна уу. 2017 оны энэ жилийн хүндрэлтэй холбоотой.

Ч.Хүрэлбаатар: -Лүндээжанцан гишүүний асуултад хариулъя. Нийтдээ 850 сая долларыг авахаар болж байгаа. Үүнийгээ гурав хувааж авна. 2017 онд орж ирэх нь 283 сая доллар. 2018 онд дахиад 283 сая доллар, 2019 онд 283 сая доллар. Энэ мөнгө бол 2017 оныхоо төсөвтөө зарцуулагдах учиртай. 2018 оных нь 2018 оныхоо төсөвт, 2019 оных нь 2019 оныхоо төсөвтөө зарцуулагдах учиртай юм.

О.Содбилэг: -Баасанхүү гишүүн.

О.Баасанхүү: -Ийм юм асуумаар байна. Төсөв 2 их наядаар алдагдалтай баталчихсан байгаа. Тэгэхээр энэ зээлийг авснаар тэр алдагдлыг бөглөх гэдэг юм уу, нөхөх тийм үндэслэл үүсэж байна гэж ойлгох уу? Ёстой, зээлээр тэр алдагдлыг нь нөхнө гээд. Би төсөв баталж байхад хэлж байсан л даа. Бид нар илүү төсөв баталчихсан юм биш үү гээд. Одоо жишээлбэл, Ерөнхийлөгч хориг тавьчихсан гэж байгаа юм. Магадгүй тэр хоригийг авах уу, авахгүй юу. Тэр бол нэг асуудал болно. Авахдаа энэ чинь бас миний ойлгож байгаагаар бол хэмнэлт хийх маягаар хориг тавьсан гэж ойлгоод байгаа л даа. Зарим нэгэн илүү мөнгө төгрөг өглөө, барилаа гээд. Тэгэхээр яг энэ алдагдлыг шууд нөхөөд явах зорилготой гэх юм бол энэ яг судалгаатай байж чадах уу гэдгийг би мэдмээр байна л даа. 

Зээл гэдэг чинь өр шүү дээ. Нэг ёсондоо 2020 он хүртэл бид нар алдагдалтай төсөв баталж болно. Тэгээд алдагдалтай төсвөө энэ өрөөрөө тодорхой хэмжээгээр төлнө гэсэн ийм ойлголт гараад байгаа байхгүй юу. Тэгэхээр бид нар байгаагийнхаа хирээр биш, аль болох алдагдалгүй төсөв хийгээд энэ зээлийг үр дүнтэй хийх боломж байхгүй байсан юм болов уу. Энийг Сангийн яам юу гэж үзэж байгаа юм бол?

Би бол мөнгө орж ирээд, зээл орж ирээд явж байгааг талархаж байгаа юм. Жишээ нь Жасрай гуайн үед хонгилын үзүүрт хэзээ гэрэл гарах вэ гэхээр нэг их наяд төгрөгийн төсөвтэй болчих юм бол бид нар хонгилын үзүүрт гэрэл гарна гэж байсан. Одоо 7 их наядтай мөртлөө л бид нар ний нуугүй хэлэхэд нэн ядуу, хүнд хэцүү, төвөгтэй байна л гээд байгаа шүү дээ. Тэгэхээр бид нар ер нь 5, 6 их наядаараа төсвөө баталчихаад энэ зээлийг үр дүнтэй юманд зарцуулъя гэж хэлж болохгүй байсан юм болов уу.

Өөрөөр хэлэх юм бол, миний асуух гэж байгаа хоёр дахь асуулт болохоор зээлдүүлэгч тал зориулалтыг заавал тодорхой зааж өгч байгаа юм уу? Заавал ийм юманд хий, заавал ийм бай гэж? Тэрнээс биш бид нар энийг аваад ний нуугүй хэлэхэд болдогсон бол 1 хувийн хүүтэй зээлийг 1,5 хувийн хүүтэйгээ ард түмэндээ өгөөд 2 хувийн хүүтэйгээр буцаагаад авбал эдийн засаг ч тэлнэ, нөгөө талаасаа хүү буулга гэсэн бас нэг тийм ард түмний нөхцөл байдал ч дээшилнэ. Ингээд олон юманд их тус байгаа юм л даа. Тэгэхээр тэгэх бололцоо хир байгаа вэ гэдгийг би асуумаар байна. Баярлалаа.

О.Содбилэг: -Хүрэлбаатар сайд.

Ч.Хүрэлбаатар: -Бид нар энэ 850 сая доллар, одоогийн бид нарын хэлэлцэж байгаа 283,3 сая доллар бол ОУВС-тай тохирсон хөтөлбөрийг хэрэгжүүлэхтэй холбоотойгоор орж ирж байгаа зээл юм. Бид бүгдээрээ мэдэж байгаа. Яг энэ төсвөөс гадуур явж байсан хөтөлбөрүүдийг оруулаад тооцоод үзэх юм бол Монгол Улсын төсөв чинь 2013 оноос эхлээд дандаа төсвийн алдагдал нь ДНБ-ий 10-аас дээш гараад явчихсан. Тэгээд төсвөө их өндөр алдагдалтай ДНБ-ий 10-аас доошгүй хувийн алдагдалтай явж байсан учраас энэ бүх зөрүүг дандаа зээл авч хааж байсан. Хамгийн бага хүүтэй нь Чингис бонд байсан, тэр нь ойролцоогоор 5 орчим хувийн хүүтэй зээл. Үүний дараагаар авсан зээл бол Мазаалай гээд зээл бол жилийн 10,7 хувийн хүүтэй долларын зээл байсан.

Үүний дараагаар Хуралдай гээд бас бонд гарсан. Энэ нь жилийн 8,7 хувийн хүүтэй зээл байсан. Дотоодын арилжааны банкуудаасаа Монгол Улсын Засгийн газар 4 их наяд төгрөгийн зээл авчихсан. Үүний хүү нь 14-18 хувийн хүүтэй ийм зээл. Энэ бүх зээлүүд бүгдээрээ төсвийн алдагдлыг нөхөх ийм зориулалтаар ашиглагдаж байсан. Тэгээд ОУВС-тай яриад бид нар ийм өндөр хүүтэй зээлд үндсэндээ төсвийнхөө орлогын 1/3-ийг нь зарцуулж байна, төсвийнхөө орлогын 1/3. Энэ нь эргээд эдийн засагт, төсөвт дарамт болж байна гэдгээ яриад ОУВС-тай хөтөлбөр хэрэгжүүлэхдээ Японы Засгийн газраас авч байгаа энэ мөнгийг, төсвийнхөө алдагдлыг нөхөхөд зарцуулна гэж тохиролцож ОУВС энийг нь дэмжиж жилийн 0, аравны хувийн хүүтэй зээл олгохоор болж байгаа юм.


Өөрөөр хэлбэл, улсын төсвөөс жил болгон гарч байгаа 1,3 их наяд төгрөгийн хүүг бууруулах, 10-18 хувь хүртэлх өндөр хүүтэй хүүг жилийн 0,8 хувийн хүүтэй зээл болгож оруулж ирж байгаа нь үндсэндээ манай төсвийн зардлыг бууруулахад чухал үүрэг гүйцэтгэж байгаа ийм эдийн засгийн ач холбогдолтой ийм зээл байгаа юм. Хэрвээ бид нар төсвийн алдагдлыг 2,4 их наядаа баталчихсан, Баасанхүү гишүүний хэлж байгаа. Тэгээд үүнийгээ бид нар бага хүүтэй зээлээр санхүүжүүлэхгүй бол дахиад л 2,4-ийг чинь зөвхөн 10 хувиар бодоход чинь л жилд 240 тэрбум төгрөгийг бид нар хүүд нь төлөх ийм шаардлага гарна шүү дээ. Тэгэхээр энэ Японы Засгийн газраас олгож байгаа энэ зээл бол чухал үүрэг гүйцэтгэнэ гэж үзэж байгаа. Тохиролцооны дагуу явж байгаа.

О.Содбилэг: -Гишүүд асуулт асууж дууслаа.


Хуулийн төсөлтэй холбогдуулан үг хэлэх гишүүд байвал нэрээ өгнө үү.


Алга байна.


Санал хураалт явуулъя.


Монгол Улсын Засгийн газар, Японы Олон улсын хамтын ажиллагааны байгууллага хооронд байгуулсан Төсөв, нийгэм болон эдийн засгийн шинэчлэлийн хөгжлийн бодлогын зээлийн санхүүжилтийн хэлэлцээрийг соёрхон батлах тухай хуулийн төслийг дэмжье гэсэн томьёоллоор санал хураалт явуулна.



Гишүүд саналаа өгнө үү.


Санал хураалтын дүнг танилцуулъя. 10 гишүүн дэмжиж 83,3 хувиар санал дэмжигдлээ.

Хуулийн төслийг хэлэлцсэн талаархи Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Нямбаатар гишүүн танилцуулчих уу?


Нямбаатар гишүүнийг томилъё.


Дараагийн асуудалдаа оръё.


Дөрөв. Монгол Улсын Засгийн газар, Дэлхийн банкны Олон улсын хөгжлийн ассоциаци хооронд байгуулсан “Эдийн засгийн удирдлагыг дэмжих хөтөлбөр: Нэгдүгээр хөгжлийн бодлогын санхүүжилт”-ийн хэлэлцээрийг соёрхон батлах тухай хуулийн төслийг соёрхон батлах гэдэг асуудал орж ирж байна.

Ажлын хэсэг мөн адил.


Хуулийн төслийн талаархи танилцуулгыг Их Хурлын гишүүн, Засгийн газрын гишүүн, Сангийн сайд Хүрэлбаатар хийнэ.


Хүрэлбаатар гишүүнд микрофон өгье.

Ч.Хүрэлбаатар: -Улсын Их Хурлын Байнгын хорооны дарга, эрхэм гишүүд ээ, Монгол Улсын Засгийн газар, ОУВС хамтран хэрэгжүүлж буй өргөтгөсөн санхүүжилтийн хөтөлбөрийн хүрээнд Дэлхийн банкнаас нийт 440 сая ам.долларын төсвийн дэмжлэгийг 3 үе шаттайгаар 2017-2019 онуудад олгохоор тогтсон билээ. 

Энэ хүрээнд 2017 онд Монгол Улсын Засгийн газар Дэлхийн банктай хамтран төсвийн тогтвортой байдлыг сайжруулах, алдагдлыг бууруулах, нийгмийн халамжийн хөтөлбөрүүдийг зорилтот бүлэг рүү чиглүүлэх, эдийн засгийн өрсөлдөх чадварыг бэхжүүлэх зорилгоор эдийн засгийн удирдлагыг дэмжих хөтөлбөрийн хөгжлийн бодлогын зээлийн 1 дүгээр шатыг хэрэгжүүлэхээр бэлтгэл ажлыг хангаж санхүүжилтийн хэлэлцээрийг Дэлхийн банктай байгуулаад байна. Хөтөлбөрийн эхний шатны хүрээнд Дэлхийн банкны олон улсын хөгжлийн ассоциациас 120 сая ам.долларын хөнгөлөлттэй зээлийг 1 дүгээр үе шатад авах бөгөөд эхний үе шатанд тусгагдсан 9 бодлогын арга хэмжээг бүрэн хэрэгжүүллээ.

Тус хөтөлбөрийн зээлийн эргэн төлөгдөх хугацаа нь 30 жилийн хугацаатай. Үүнээс эхний 5 жилд үндсэн төлбөрөөс чөлөөлөгдөх ба зээлийн хүү нь жилийн 1,25 хувийн хүү, бусад шимтгэл 1,25 хувьтай байна. Хөтөлбөрийн зээлийн хэлэлцээр нь Монгол Улсын олон улсын гэрээний тухай хуулийн 8 дугаар зүйлийн 1.2-т заасны дагуу гадаад улсын болон олон улсын банк, санхүүгийн байгууллагаас авах зээлийн ерөнхий нөхцөлийн талаархи олон улсын гэрээ тул Улсын Их Хурлаар соёрхон батлуулах шаардлагатай юм.


Иймд Монгол Улсын Засгийн газар, Дэлхийн банкны Олон улсын хөгжлийн ассоциаци хооронд байгуулсан “Эдийн засгийн удирдлагыг дэмжих хөтөлбөр: Нэгдүгээр хөгжлийн бодлогын санхүүжилт”-ийн хэлэлцээрийг соёрхон батлах тухай хуулийн төслийг хэлэлцэн шийдвэрлэж өгнө үү. Баярлалаа.

О.Содбилэг: -Хүрэлбаатар сайдад баярлалаа. 


Хуулийн төсөлтэй холбогдуулан асуулт асуух гишүүд байвал нэрээ өгнө үү.


Болд гишүүнээр тасалъя.

Болд гишүүний микрофоныг нээе.


Л.Болд: -Хоёр асуулт байна. Нэгдүгээрт, түрүүн Энх-Амгалан гишүүн яг энэ зээлүүдийг юунд зарцуулах юм бэ гэж асуугаад, төсвийн алдагдалд зарцуулна гээд ерөнхийд нь хариулчихсан л даа. Уул нь асуудлынх нь цаад санаа нь тодорхой зээл, тодорхой өр л бий болж байна шүү дээ. Энийг үр ашигтай зарцуулах юм уу? Энэний цаана бид өнөөдрийг хүртэл үрэлгэн төсөв, болохгүй байна гээд ингээд юмнуудаа яриад байсан. Энийгээ засах юм уу, эсхүл байгаа юмаа яг энэ чигээр нь буруу замаар нь аваад явах юм уу гэдэг асуудал тавьсан гэж би ойлгоод байгаа байхгүй юу. Тэгээд Сангийн сайд тойроод байна л даа.

Үнэхээр бид төсвийн алдагдал энэ жил 500 тэрбумын орлого нэмээд орлоо гэнгүүт дахиад л тараагаад, төсвийн тодотгол хийгээд л. Одоо дахиад энэ жилийнх нь, ирэх жилийн төсөвт дахиад 1 их наядын орлого, дахиад түүнийгээ ямар нэгэн өөрчлөлт байхгүй, бүр нэмээд, илүү үр ашиггүй, төр дээрээ хамаг ачаагаа аваад ингээд л. Тэр бодлого чинь өөрчлөгдөхгүй байхад энэ зээл л шүтсэн, тусламж хүссэн ийм л төрийн тогтолцоо руу бид нар эргэж орох гээд байна л даа. Энэнээс гарах гэсэн, өнгөрсөн дөрвөн жилд алдсан, оносон аль, аль нь байсан. 

Гэхдээ Монголчууд бид шийдвэрээ Монголынхоо төрийн ордонд гаргадаг болсон юм шүү. Ямар ч байсан бид өөрсдөө энэ их баялагтай улс энэ ард түмнээ авч явж чадна гээд дэлхийд Монгол Улс гэж газрын зураг дээр тодоор гарч ирж, ингээд цаашаа хэн нэгний гар харахгүйгээр амьдрах энэ зам руу л орох гэж бүгд эрмэлзээд байгаа юм шүү дээ. Тэгэхэд л одоо ерөөсөө тэр бүх юм муухай байж, тэр бонд гэдэг чинь ерөөсөө дандаа муу үйлийн үр байж. Одоо бондгүй, хувийн секторгүй, ингээд төсөв дээрээ ганцхан Хүрэлбаатар сайдын гарыг гараад л, энд нь гадны бүр зээл тусламжууд төвлөрөөд ингээд цаашаа сайхан явах юм байна гэсэн ийм л ойлголт өнөөдөр ард түмэнд очоод байна л даа. Энэ зээлүүд яах вэ, хөнгөлөлттэй болчихсон энэ зээлүүд аваад, энэ бол тохироод явж болно. Гэхдээ энэний цаана, энэ бүхний ард талд бид бие даах л ёстой юм байгаа биз дээ? Монгол Улс тусгаар тогтнолоо бүрэн эрхтэй эзэмших л хэрэгтэй, эдлэх л ёстой юм байгаа биз дээ. Тэр рүү яаж очих вэ гэдгийг л өнөөдөр энэ зээл асуудал ярьж байгаад хэлмээр байна.

Хоёрт нь, яг энэ цаг үед өнөөдөр хэвлэлээр гарч байгаа олны шуугиан болж байгаа, Монгол Улс Европын холбооны хувьд хар жагсаалтад орчихлоо л доо. Өөрөөр хэлбэл, энэ талд бол улам л, одоо энэ хувийн секторууд хаана ч очоод нэмэр байхгүй. Та нар хар жагсаалттай улс. Одоо сонгуулиас хойш хоёр жил шахам Засгийн газар ажиллалаа. Монгол Улсаа эхний том үр дүн хар жагсаалтад оруулж байгаа байхгүй юу. Энийг юу гэж ойлгох юм бэ, хэн хариуцлага хүлээх юм бэ? Цаашдаа энийг яаж засах юм бэ, ямар хугацаа, ямар үүрэг, амлалт авах юм бэ?

Эргээд энэ чинь бидний авах цаашдын зээл, та нарын шүтээд байгаа зээл тусламж чинь ч гэсэн одоо улам л үнэтэй болно, улам л хэцүү болно. Ингээд монголчуудынхаа цааш, цаашдынхаа үе, үеийн үр хүүхдүүддээ бид нар маш бараан ирээдүй л бэлдэж өгөөд байна л даа. Энэ тал дээрээ тодруулж өгөөч гэж хүсмээр байна.

О.Содбилэг: -Сангийн сайд.


Ч.Хүрэлбаатар: -Болд гишүүний асуултад хариулъя. Болд гишүүний хэлж байгаа олон зүйлтэй санал нэг байна, заримтай нь санал нэг биш байна. Бид нар Монгол Улсынхаа ирээдүйг өөдрөгөөр харж байгаа. ОУВС-тай бид нар ямар бодлого тохирсон юм бэ гэхээр төсвөөс гадуур яваад байдаг энэ их олон юмаа л болиоч. Энэ бүгдийг нь оруулж ирээд тооцоод үзэхээр төсвийн алдагдал бол дотоодын нийт бүтээгдэхүүний, энэ оны хувьд бол 9,5-аас хэтрүүлэхгүй байлгаач. Тэр нь аажим, аажмаар буугаад төсвийн сахилга батыг сайжруулаач, үргүй зардлуудаа багасгаач. Орлогоо нэмээч гээд Монгол Улсын ирээдүйд хэрэгтэй ийм зөвлөмжүүдийг өгсөн. 

Төсвөөс баахан юм гаргаад явуулчихсан. Төсвийн сахилга батгүй, орлогоо цуглуулж чадахаа байчихсан ийм үед Монгол Улсын зээлжих зэрэглэл нь дөрвөн шатлалаар буурчихсан. Дөрөвхөн жилийн хугацаанд. Үүнийгээ эргүүлж сэргээхийн тулд бид нар яах аргагүй олон улсын банк, санхүүгийн байгууллагуудтай хамтрах шаардлага гарсан. Авсан бондынхоо хүү, мөнгийг төлж чадахгүйдээ тулаад улс орноороо хандив цуглуулах тухай хүртэл ярьж байсан цаг саяхан шүү дээ. Энэ онд л энэ бүх юм хийгдсэн. Тэгэхээр бид нар яах аргагүй төсвийн сахилгыг сайжруулах, төсвийн алдагдлыг бууруулах, төсвийн орлогоо нэмэгдүүлэх ийм чиглэлүүдээр зарим үед хатуу ч гэсэн арга хэмжээнүүдийг авч хэрэгжүүлэхээс өөр аргагүй.

Энэ арга хэмжээнүүдийг хийхдээ бид нар өндөр хүүтэй бонд бага гаргая, арилжааны банкуудаасаа өндөр хүүтэй битгий аваач. Энэ чинь эргээд зээлийн хүүг улсын төсвөөс их хэмжээгээр төлөхөд хүргээд байна гээд ОУВС-тай хамтарч хөтөлбөр хэрэгжүүлсний үр дүнд Дэлхийн банкнаас энэ мөнгийг оруулж ирж байгаа юм. Энэ мөнгийг цаанаа дандаа бодлогын арга хэмжээ, эдийн засгийн үндсэн үзүүлэлтүүдийг сайжруулах, хөрөнгө оруулагч нарт таатай орчин үүсгэх ийм нөхцөлийг л бид нар барьж орж ирсэн. Үүний ч үр дүнд Монгол Улсын зээлжих зэрэглэл сая Fitch-ийн үнэлгээгээр бол тогтвортой гэдэг зүйл нь эерэг буюу сайжрах хандлага руугаа ороод эхэлчихсэн байж байгаа. Үүнийг бид нар цаашаагаа хийвэл ёстой ний нуугүй хэлэхэд энэ ардчиллын үнэ цэнэ болсон манай хувийн хэвшлийнхэн, хөрөнгө оруулагч нарын хүсээд байгаа үр дүн гарна гэж бид нар үзэж байгаа. 

Эдийн засгийн үндсэн үзүүлэлтүүдийг сайжруулахгүйгээр Монгол Улсад ардчилал, хүний эрх тогтохгүй гэдэгтэй би таны хэлж байгаа ерөнхий санааг ойлгож байгаа. Гэхдээ бид нар бас сахилгатай, төсвийн хариуцлагатай, төсвөө зөв байлгах, олон улсын стандартад нь нийцүүлэх, хүлээн зөвшөөрөөлүүлэх ийм алхмуудыг зайлшгүй хийх ёстой.

Европын холбооны хар жагсаалт дээр яг ний нуугүй хэлэхэд энэ арилжааны банкуудад байгаа гадаадын иргэдийн дансны мэдээллийг өг гэж байгаа юм, хуулгыг нь. Гадаадын иргэдийн Монгол дахь аж ахуйн нэгжүүдэд хувь эзэмшиж байгаа тэр хувь эзэмшлийг нь ил тод болго, үүнийгээ татварын албанаар дамжуулж өг гэдэг ийм зүйл хэлж байгаа. Үүнийг ний нуугүй хэлэхэд манай банкууд нэг их таатай ханддаггүй. Тэгэхээр манай одоо байгаа хуулиараа ч гэсэн энэ нууцлалтай байдаг зүйл. Үүнийг бид энэ чиглэлээр хууль, эрх зүйн орчноо сайжруулах ийм арга хэмжээнүүдийг авна. Европын холбоотой бид нар холбогдох байгууллагуудтай нь хамтарч ажиллана, санаа бодлоо солилцоод энэ нөхцөл байдлыг засах чиглэлийн арга хэмжээнүүдийг хийж эхэлнэ. Үндсэндээ 2017 оны 6 сараас л энэ төрөл бүрийн мэдээлэл ирж хоорондоо ярилцаж байсан юм билээ.

О.Содбилэг: -Баярлалаа. Хуулийн төсөлтэй холбогдуулан үг хэлэх гишүүд байна уу?

Мөнх-Оргил гишүүн.


Ц.Мөнх-Оргил: -Баярлалаа. Хуулийн төслийг дэмжиж байгаа юм. Тэгээд би ганц юм хэлэх гэсэн юм. Сая манай зарим гишүүдийн яриаг сонсож байхад ерөөсөө 1 жил 6 сарын дотор л Монгол Улсын тусгаар тогтнол, бүрэн эрхт байдал байхгүй болчихсон, ерөөсөө шийдвэрээ гаргаж чадахаа байчихсан, тэгээд л ирээдүй нь бүрхэг болоод гадаад харилцаа нь хумигдаад, хүний эрх нь байхгүй болоод ингээд бүр хачин юм болчихсон юм шиг яриад байх юм. Хэдхэн сарын өмнө өөрсдөө засаг төрөө бариад улс орноо санхүүгийн ямар байдалд, эдийн засгийн ямар байдалд оруулчихаад ямар дүн аваад энд сууж байгаагаа мартчихаад яваад байх юм.

Энэ микрофон ашиглаад нэг бодлын улс төр хийгээд нөгөө талаа балбаад байгаа юм шиг мөртлөө цаад бүр илүү гүн хор нь энэ чинь олон нийтэд маш буруу ойлголт түгж очоод байна шүү дээ. Жишээ нь, ОУВС-тай хөтөлбөр тохирлоо гэдэг чинь Монгол Улс бүрэн эрхт тусгаар тогтносон байдлаа алдчихаад байгаа юм биш шүү дээ. Бид нар өөрсдөө энэ Валютын сантай чинь ийм, ийм юм бид нар хийнэ, ингэж мөрийн хөтөлбөрөө хэрэгжүүлнэ. Ингэж төсвийнхөө зарлагыг багасгана, орлогоо нэмэгдүүлнэ, төсвийнхөө сахилга батыг бэхжүүлнэ гэж бид нар өөрсдийнхөө төрийнхөө эрх мэдлийн байгууллагаараа ярьж байж шийдэж байгаа юм шүү дээ. Тэрнээс хэн нэгэн хүн бидэнд тулгаад байгаа юм байхгүй шүү дээ. Гарцаагүй эмчилгээ хэрэгтэй болчихоод бид нар одоо эмээ ууж байна шүү дээ. 
Энийг бас олон нийтэд зөв ойлгуулж байхгүй бол энэ чинь буруу ойлголт цаашаа түгээд тэгээд ерөөсөө бид нар энэ хөтөлбөрт оръё гэж бодоогүй, хүсээгүй байж байсан чинь л гадна, дотноос бид нар руу шахаад тулгасаар байгаад энэ хөтөлбөрт орчихож байгаа юм шиг сэтгэгдэл төрүүлэх гээд байх юм. Тэгж буруу. Энэ чинь урт хугацаандаа маш буруу ойлголт олон нийтэд хүрнэ. Дахиад хэлье, бид нар уух ёстой эмээ өнөөдөр ууж байна. Одоо эмээ уугаад эрүүл мэндээ сайжруулаад эдийн засгаа сайжруулах ажилдаа л хэдүүлээ аль болохоор улс төр багатай ханцуй шамлаад л ормоор байна.

О.Содбилэг: -Гишүүд үг хэлж дууслаа.
Санал хураалт явуулъя. Монгол Улсын Засгийн газар, Дэлхийн банк Олон улсын хөгжлийн ассоциаци хооронд байгуулсан “Эдийн засгийн удирдлагыг дэмжих хөтөлбөр: Нэгдүгээр хөгжлийн бодлогын санхүүжилт”-ийн Санхүүжилтийн хэлэлцээрийг соёрхон батлах тухай хуулийн төслийг дэмжье гэсэн томьёоллоор санал хураалт явуулъя.
Гишүүд саналаа өгнө үү.

Санал хураалтын дүнг танилцуулъя. 11 гишүүн дэмжиж 100 хувийн саналаар дэмжигдлээ.

Хуулийн төслийг хэлэлцсэн талаархи Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Нямбаатар гишүүнийг томилъё.

Саяын хэлэлцсэн хоёр асуудалтай холбогдож протоколд оруулахад Монгол Улсын Их Хурлын даргын захирамж гарсан байгаа, 191 тоот. 2017 оны 2 дугаар сарын 6-ны өдрийн, нэн яаралтай саяын хоёр асуудлыг хэлэлцүүлэгт оруулах тухай ийм захирамж гарсныг бас танилцуулах нь зүйтэй байх аа гэж бодож байна.
Дараагийн асуудалдаа оръё.

Тав. Ажлын хэсгийн санал, дүгнэлтийг танилцуулъя.
Нийтийн сонсгол зохион байгуулах асуудлыг судлах үүрэг бүхий ажлын хэсэг 2017 оны 11 дүгээр сарын 15-нд манай Байнгын хороогоор хуралдаад 20-нд ийм ажлын хэсэг байгуулагдсан байгаа. Ажлын хэсэг өчигдөр хуралдаж санал, дүгнэлт гаргасан байгаа. Байнгын хороондоо танилцуулаад уншчихъя.
Аюулгүй байдал, гадаад бодлогын байнгын хорооны 2017 оны 11 дүгээр сарын 20-ны өдрийн 9 дүгээр тогтоолоор Нийтийн албанд томилгооны сонсгол зохион байгуулах асуудлыг судлах үүрэг бүхий ажлын хэсэг байгуулсан. Ажлын хэсэг 2017 оны 12 дугаар сарын 5-ны өдөр хуралдаж Тамгын газраас боловсруулсан Нийтийн сонсгол явуулахтай холбоотой хуулийн лавлагаа, томилгооны сонсгол явуулах хүсэлт гаргасан гишүүдийн тайлбар болон шаардлагатай бусад хууль, тогтоомжийг судлан хэлэлцэж дараахь санал, дүгнэлтийг Байнгын хорооны хуралдаанд танилцуулж байна.

1.Нийтийн сонсголын тухай хуулийн 18 дугаар зүйлийн 18.7-д зааснаар томилгооны сонсголын нарийвчилсан журмыг энэ хууль болон Хууль тогтоомжийн тухай хуульд нийцүүлэн Улсын Их Хурал батална гэсний дагуу Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулиар Нийтийн сонсгол зохион байгуулах журмыг тогтоосон боловч томилгооны сонсголыг ямар албан тушаалтныг томилоход явуулах асуудлыг нэг мөр ойлгож хэрэгжүүлэхэд хүндрэлтэй байна.
2.Элчин сайдыг эргүүлэн татах, томилох, зөвшилцөх тухай асуудлыг Байнгын хорооны хуралдаанаар хэлэлцэх үед нэр дэвшигчийн өмнө нь эрхэлж байсан ажил, албан тушаалтай нь холбоотой мэдээ, мэдээлэлд Улсын Их Хурлын нэр бүхий гишүүд холбоотой байж болзошгүй тухай асуудал дурдагдсаныг Монгол Улсын Их Хурлын тухай хуулийн 24 дүгээр зүйлийн 24.3.1-д заасныг баримтлан Тусгай хяналтын дэд хороогоор хэлэлцүүлэх нь зүйтэй гэж тогтов.
3.Нэр дэвшигч Б.Хурцад холбогдуулан иргэдээс ирүүлсэн өргөдлийг Монгол Улсын Их Хурлын тухай хуулийн 19 дүгээр зүйлийн 19.4.1, 20 дугаар зүйлийн 20.4.1-д заасныг тус тус баримтлан Өргөдлийн байнгын хороонд шилжүүлж Байнгын хороо шаардлагатай гэж үзвэл хэлэлцүүлгийг нээлттэйгээр зохион байгуулах нь зүйтэй гэж үзэж байна гэсэн ийм санал, дүгнэлтийг та бүхэнд танилцуулж байна.
Асуулттай гишүүд байна уу?

Байнгын хорооны гишүүдэд энэ ажлын хэсэгт орсон гишүүд хэлж тайлбарлавал.

-Батзандан гишүүн.

Ж.Батзандан: -Б.Хурцыг Өмнөд Солонгост Элчин сайдаар томилохтой холбогдуулан Улсын Их Хурлын 22 гишүүн нийтийн сонсгол буюу томилгооны сонсгол зохион байгуулах нь зүйтэй байна гэдэг саналыг Улсын Их Хурлын даргад хуулийн дагуу хүргүүлсэн. Улсын Их Хурал холбогдох Байнгын хороо буюу Аюулгүй байдлын байнгын хороонд энэ асуудлыг хүргүүлсэн байгаа. Энэ хүрээнд Аюулгүй байдлын байнгын хороо томилгооны сонсгол зохион байгуулах ажлын хэсэг гэдэг ажлын хэсгийг байгуулсан гэж гишүүд бид ойлгосон.

Харамсалтай нь өчигдөр ажлын хэсэг хуралдаан зарлаж гишүүд бид очиж оролцсон боловч энэ ажлын хэсэг нь сонсгол зохион байгуулах ажлын хэсэг биш сонсгол зохион байгуулах асуудлыг судлах ажлын хэсэг болж өөрчлөгдсөн байсан. Өөрөөр хэлбэл, ажлын хэсгийн нэр өөрчлөгдсөн байсан, зорилго чиглэл өөрчлөгдсөн байсан. Сонсголыг зохион байгуулах уу, үгүй юу гэдгийг судлах ажлын хэсэг болж таарсан л даа. Энэ ажлын хэсэгт орсон гишүүдээс Содбилэг гишүүн, Баасанхүү, Батзандан, Болд, Номтойбаяр, Энх-Амгалан гэсэн гишүүд оролцсон. Байнгын хорооны хуульчид лавлагаа гаргаж өгч нийтийн сонсголыг зохион байгуулах эрх зүйн үндэс байхгүй байна гэдэг лавлагааг бидэнд гаргаж өгсөн. Хуульчдын гаргасан лавлагаатай миний бие санал нийлэхгүй байгаа. 
Нийтийн сонсгол зохион байгуулах тухай хуулийн 10.1-д Улсын Их Хурлаас албан тушаалтныг томилохтой холбогдуулан Улсын Их Хурлын гишүүдийн ¼-ээс доошгүй нь санал гаргасан тохиолдолд томилгооны сонсголыг зохион байгуулж явуулж болно гэдэг заалт байгаа. Заавал хийнэ гэдэг заалттай. Харамсалтай нь манай хуульчид энэ хуулийн 4.2-ыг бариад байгаа. 4.2-т бас ийм зөрчилтэй заалт байгаа. Улсын Их Хурлаас томилогдох албан тушаалтны асуудлаар томилгооны сонсгол хийнэ гэсэн. Өөрөөр хэлбэл, хуульд байгаа хоёр заалт хоорондоо зөрчилтэй байна. Тийм учраас ойлгомжгүй байдал үүссэн гэдэг нэгдүгээр үндэслэлийг хэлж байгаа.
Хоёрдугаарт, ерөнхий сонсгол болон төсвийн сонсголын нарийвчилсан журам батлагдан гарсан байгаа. Томилгооны сонсгол зохион байгуулах нарийвчилсан журам батлагдаагүй байгаа. Ийм учраас томилгооны сонсгол хийж болохгүй. Хийвэл хууль зөрчинө гэдэг үндэслэлийг Байнгын хорооны хуульчид бидэнд сануулсан. Би бас энэнтэй санал нийлэхгүй байгаа. Гэхдээ ажлын хэсэг олонхиороо шийдвэрээ гаргаж Улсын Их Хурлын гишүүдтэй холбоотой асуудлыг Халдашгүй байдлын дэд хороогоор, Тусгай хяналтын дэд хороогоор оруулаад ярья. 

Бусад иргэдээс ирсэн Б.Хурцыг томилохтой холбогдуулан мөн Хурцтай холбоотой иргэдийн өргөдлийг тэгвэл Байнгын хорооны нээлттэй хэлэлцүүлэгт оруулъя. Аюулгүй байдал, Өргөдлийн байнгын хорооны хамтарсан нээлттэй хэлэлцүүлгийг хийгээд иргэдийг урьж авчраад иргэдээс ирүүлсэн өргөдлийн дагуу нээлттэй хэлэлцүүлэг зохион байгуулъя гэдэг санал гаргасан.
Харамсалтай нь ажлын хэсгийн санал, дүгнэлтэд хоёр зүйл тусгагдаагүй байна гэж би харж байгаа юм. Нэгдүгээрт, Аюулгүй байдал болон Өргөдлийн байнгын хорооны хамтарсан нээлттэй хэлэлцүүлгийг зохион байгуулна гэдэг асуудал тусгагдаагүй. Хоёрдугаарт, цаг хугацаа нь тодорхойгүй байна. Бид ярихдаа Улсын Их Хурлаар энэ томилгооны асуудал орохоос өмнө хоёр Байнгын хорооны хамтарсан нээлттэй хэлэлцүүлгийг зохион байгуулъя гэж.

О.Содбилэг: -Батзандан гишүүнд 1 минут.

Ж.Батзандан: -Тэгэхээр миний тодорхой санал бол өчигдөр ажлын хэсэг дээр ярьсан. Үнэхээр томилгооны сонсголыг хийх хууль, эрх зүйн орчин болохгүй байна гэж үзэж байгаа бол нээлттэй хэлэлцүүлгийг зохион байгуулах бүрэн боломжтой байгаа. Хоёр Байнгын хороо хамтраад хийх бололцоотой гэж харж байгаа. Энэ асуудал Улсын Их Хурал руу орж хэлэлцэгдэхээс өмнө Байнгын хорооны нээлттэй хэлэлцүүлгийг хийх нь зүйтэй гэдэг асуудлыг энэ санал, дүгнэлтдээ тусгаж өгөөч ээ гэдэг санал байна. Энэ бол олонхи гишүүдийн санал гэж би ойлгож байгаа.
О.Содбилэг: -Баярлалаа. Баасанхүү гишүүн.

О.Баасанхүү: -Би ийм юм асуух гээд байгаа юм. Нэгдүгээрт нь, Аюулгүй байдал, гадаад бодлогын байнгын хороо өргөдлийг шилжүүлж байна гэж би ойлгож байгаа. Маш олон өргөдөл ирсэн гэнэ. Би хараагүй л дээ. Мэдээж ирсэн байж болно. Тэгэхээр өргөдлийг Өргөдлийн байнгын хороогоор шилжүүл гээд. Тэгэхээр Өргөдлийн байнгын хорооны дарга Батзандан байсан, би байсан. Аюулгүй байдал бидэнтэй хамтарч хэлэлцүүлэг хий гэж хэлэх хууль, эрх зүйн үндэс байдаг юм уу? Байдаг бол наана тусгачих хэрэгтэй л дээ. Бид нартай хамтдаа ингээд хэлэлцүүлэг хий гэж. Бид ойлгохдоо Өргөдлийн байнгын хороо чинь бие даасан Байнгын хороо учраас өргөдлийг аваад судлаад, үзээд. Батзандан гишүүн байна, Сарангэрэл байна, би байна гээд, бид нарын хувьд тэгээд яваад цаг хугацааг нь тогтоогоод. 
Хэрвээ шаардлагатай гэвэл Байнгын хорооны хамтарсан хэлэлцүүлэг хийдэг, шаардлагагүй гэж үзвэл тэгээд яваад хийдэг шүү дээ. Тэгэхээр цаг хугацааг нь бас төдний дотор хэлэлцүүлэг хий гээд хэлэх боломж байгаа юм уу? Нэг ёсондоо Өргөдлийн байнгын хороо шууд төдний өдөр хэлэлцүүлэг хийнэ, хийхдээ бид нартай хамт хий гэж. Тэгж Байнгын хороо учраас шууд нэг Байнгын хороо нөгөө хороонд тийм боломж байгаа бол бид нарт тэрийгээ бас заагаад өгчих хэрэгтэй. Энэ бол нэгдүгээр асуудал байна.
Хоёрдугаарт нь, Тусгай хяналтын дэд хороогоор хэлэлцэх нь зөв байх гэж хараад байгаа юм. Яагаад гэвэл тухайн үед хэлэлцүүлэг хийхэд 300 мянган доллар гээд юм яваад өгсөн шүү дээ. Тэрийг бид нар илээр яриад үнэн ч юм шиг, худлаа ч юм шиг, тийм ч юм шиг гээд хүн болгон хараад байхад хэцүү л дээ. Тухайн үедээ би Нямдорж гуайд шоолуулаад байсан нь тэр л дээ. Хойд Солонгос явах гээд байгаа юм, бас олон нийт хараад байгаа юм, хурлаа хаалттай хийчихье гэсэн чинь л бүгдээрээ нээлттэй хийе гээд. Тэгээд нээлттэй хийсэн юм чинь нээлттэй. Хариул гэсэн, тэгээд хариулсан санаа нь л тэр юм байлгүй дээ.
Тийм учраас Тусгай хяналтын дэд хороонд манайхаас энд ажлын хэсгээс гурван хүн байсан шүү дээ. Тусгай хяналтын дэд хороонд Болд гишүүн өөрөө байсан, Энх-Амгалан гишүүн байсан, Номтойбаяр байсан. Зүгээр, бусад гишүүд тэнд ороод жишээлбэл, над мэтийн хүмүүс нь ороод сонирхоод. Хэрэв шаардлагатай гэвэл мэдээлэл өгөөд, асуултад нь хариулаад явахад болохгүй юм байхгүй. Нөгөө Тусгай хяналтын дэд хороог Батболд дарга ахалж байгаа байх. Тийм эрх, боломж байдаг юм уу, үгүй юм уу. Хэрэв байдаг бол тэгээд явна, байхгүй бол тэгээд явна. Ийм л юм байгаа.
Ерөнхийдөө хуульд 18.7 гээд заалт байгаа юм л даа. 18.7 дээр томилолтын сонсголыг нарийвчилсан журам батална гэчихсэн юм билээ. Тэгээд манайх бол тэр 4 сонсголын 2-ынх нь нарийвчилсан журмыг нь баталчихсан. Яг томилолтын сонсголын нарийвчилсан журмаа батлаагүй юм билээ. Тэгэхээр би Төрийн байгуулалтын байнгын хорооны дарга бас энд сууж байгаа учраас та боломжтой бол томилолтын сонсголын нарийвчилсан журмыг бас нэн даруй хийхгүй бол бид өнөөдөр яг ний нуугүй хэлэхэд тийм ч юм шиг, үгүй ч юм шиг. Сүүлдээ Тамгын газрынхан хууль ярихаар нөгөөг нь улс төржиж байгаа ч юм шиг ингэж ярьж болохгүй л дээ. Тийм учраас энэ нарийвчилсан журам гэж байна гэж байгаа бол тэрийгээ баталмаар байна. Тэгэхээр миний тэр асуултад хариулж өгөөч ээ. Хэрэв боломжтой бол наад юун дээрээ оруулчихъя.
О.Содбилэг: -Мөнх-Оргил гишүүн.

Мөнх-Оргил гишүүний микрофоныг нээе.

Ц.Мөнх-Оргил: -Баярлалаа. Танилцуулгаас тодруулах гэсэн юм. Энэ асуудал чинь дотроо гурван их тийм эгзэгтэй асуудал агуулаад байгаа байхгүй юу. Нэгдүгээрт, хуулийн асуудал байгаа юм. Хоёрдугаарт, энэ олон нийтийн хүлээлтийн асуудал байгаа. Гуравдугаарт, нууцын асуудал гээд ингээд маш олон асуудал дотроо талцчихсан эвгүй асуудал болчихоод байдаг. Анх энэ асуудлыг Байнгын хороон дээр ярьж байхад би уг нь үг хэлээд энэ асуудал гаргасан гишүүдэд тайлбарлаад хэлж байсан л даа. Яг хуулийнхаа нарийн заалтаар бол наад томилгооны нийтийн сонсгол чинь болохгүй юм байна шүү, өөр арга зам бодооч ээ гэж хэлж байсан. Тэгээд л заавал хийдэг юм болоод л, асуудлаа өргөн барьчихсан болоод л ингээд цаашаа явж байтал одоо хуулийн асуудал дээрээ очоод гацчихаж байгаа юм байна.
Гэтэл энэ хуулийн асуудал чинь очоод гацахаараа олон нийтийн хүлээлт гэж маш том юмтай бид нар тулгарчихлаа шүү дээ. Бид нар дутуу бодоод, дутуу бодсон юмаа маш өргөн хэмжээнд олон нийтэд хүргэчихсэн. Олон нийт одоо юу хүлээж байна вэ гэвэл энэ эгзэгтэй асуудлууд сөхөгдчихсөн юм байна, энийг Улсын Их Хурал нэлээн нухацтай ярьж учир начрыг нь олох юм байна гэсэн хүлээлт байж байтал өнөөдөр бид нар манай Байнгын хороогоороо танилцуулж байгаа энэ шийдвэр чинь бол үндсэндээ Аюулгүй байдал, гадаад бодлогын байнгын хороо асуудлыг нэг дэд хороондоо, тэгээд хэсэгчлээд Өргөдлийн байнгын хороонд шилжүүлж байгаа юм байна. Өөрөөр хэлбэл, Аюулгүй байдал, гадаад бодлогын байнгын хороо энэ асуудлыг авч хэлэлцэхгүй юм байна гэдэг ойлголт олон нийтэд очих гээд байна шүү дээ.

Энэ чинь бас тун зохимжгүй л дохио очих гээд байна гэж би хараад байна шүү дээ. Тэгээд нэгэнт байдал ийм болж байгаа бол нэгдүгээрт, Содбилэг гишүүн ээ, дөрвөн нийтийн сонсголын нарийвчилсан журам нь гарчихаад байхад яагаад манай Байнгын хорооны нарийвчилсан журам нь гардаггүй юм бэ? Тэрийг нь нэгдүгээрт хурдан батлаад гаргачихмаар юм байна. Хоёрдугаарт, саяын энэ танилцуулга дээр чнь нэг ойлгомжгүй юм гараад байгаа байхгүй юу. Асуудлыг санаачилсан Батзандан гишүүн бүх асуултууд дээр нь, дүгнэлтүүд дээр нь санал нийлдэггүй эсэргүүцээд байдаг. Тэгсэн мөртлөө Байнгын хороо нь Батзандангийн эсрэг ийм санал гаргачихаад байгаа юм шиг харагдаад байна шүү дээ.
Өөрөөр хэлбэл, олон нийтэд ямар хүлээлт байсныг, өнөөдөр энэ хүлээлтэд бид нар ямар хариулт өгч байна вэ гэдгийг л эргэж сайн тооцмоор байгаа юм л даа. Тэгээд явсаар байгаад Өргөдлийн байнгын хороон дээр иргэдийн баахан гомдол ярих юм байна. Тэр нь нээлттэй ч юм уу, хаалттай ч юм уу, ямар асуудал байгаа юм бүү мэд. Гишүүдтэй холбогдуулсан тэр 300 мянга ч гэл үү, сая ч гэл үү нэг учир нь ойлгогдохгүй нэг асуудал ярьсныг Тусгай хяналтын дэд хороогоор хэлэлцээд ингээд дуусчих юм байна, тийм үү. Энэ нэг юмнаасаа гаргалгаа гаргаж энэ асуудал тавьсан хүмүүс, олон нийтийн хүлээлт хоёрын хооронд энэ юмыг нэг зохицуулж гаргаж өгөөч ээ. Их Хурал өөрөө их эвгүй байдалд орох гээд байна шүү дээ.
О.Содбилэг: -Ажлын хэсгийн гишүүн Энх-Амгалан.

Энх-Амгалан гишүүний микрофоныг өгье.

Б.Энх-Амгалан: -Мөнх-Оргил гишүүний ярьж байгаа зөв л дөө. Гурван асуудал байна гэж. Бид нар ажлын хэсэг дээр ярьж байхад яг ийм хуулийн зөрчлийн асуудал гарч ирсэн юм. Элчин сайдыг томилохтой холбоотойгоор Улсын Их Хурал томилгооны сонсгол хийж болохгүй юм байна гэдэг асуудлыг Улсын Их Хурлын Тамгын газрын Хууль зүйн хэлтсээс тайлбарласан. Энэ Ерөнхийлөгчийн бүрэн эрхийн асуудал юм байна. Үндсэн хуулиар олгогдсон эрхийн асуудал юм байна гэж.
Зөрүүлээд манай гишүүд бас асуудлыг ярьсан. Энэ өөрөө 43.3 буюу дэгийнхээ хуулиар тухайн хуулийн 10.1  буюу Их Хурлын гишүүний бүрэн эрхийн хүрээнд болох ёстой юм гэж. Тэгээд хуулийн тайлбар авах гэхээр Дээд шүүхийн тайлбар гэдэг юм нь байхгүй болчихсон. Тэгээд тэнд хууль тайлбарлах юмгүй. Ямар ч байсан хоёр ийм зөрчилтэй юм гараад ирчихсэн. Тэгээд энэ нөхцөл байдлын хүрээнд яах вэ гэхээр ямар ч байсан энэ ажлын хэсэг нэг шийдвэр гаргах ёстой. Энийг нэг тийш нь хагалах ёстой. Тийм учраас энэ дээр гарц гаргана гэж. Энэ дээр ямар асуудал үүссэн бэ гэхээр иргэдээс нэлээн олон өргөдөл, гомдол ирчихсэн. Энхбатын гэр бүл гээд янз, янзын хүмүүсээс ирсэн. Тэгэхээр нь бид нар энэ бол Аюулгүй байдал, гадаад бодлогын байнгын хороо иргэдийн өргөдөл, гомдлыг хүлээж аваад хэлэлцээд, ярилцаад ингээд явдаг хороо биш ээ. Энэ Аюулгүй байдал, гадаад бодлогын байнгын хороо бол тусгай үүрэг функцтэй хороо. Тийм учраас иргэдийнх нь өргөдөл, гомдлыг нээлттэй хэлэлцүүлэхээр Өргөдлийн байнгын хороонд өгье.
Гишүүдтэй холбоотой асуудал гишүүдийн бүрэн эрхийн асуудал. Тийм учраас Батзандан гишүүнтэй холбоотой асуудал, Болд гишүүнтэй холбоотой асуудал, тэгээд цаашилбал Нямдорж гишүүнтэй холбоотой асуудлууд энэ хүмүүс ярьсан учраас энэ холбоотой асуудлыг нь Тусгай хяналтын дэд хороогоор ярилцъя. Энд магадгүй төрийн нууцтай холбоотой асуудал яригдана, гүйцэтгэх ажлын нууцтай холбоотой асуудал яригдана, маш нууцын зэрэглэлтэй асуудлууд яригдана. Тийм учраас энийг Тусгай хяналтын дэд хороогоор ярья. Иргэдийн өргөдөл, гомдолтой холбоотой хэрвээ нууцтай холбоотой юм яригдах гэж байгаа бол тэрийг нь тухайн үед нь хаалттай болгох, нууцын зэрэглэлтэй болгох юмнуудыг нь тухайн үед нь шийдье. Ингэж гарах гарц нь зөв гарц гэж ингэж ажлын хэсэг үзсэн.

Яахав, энэ дээр Батзандан гишүүний нэг юмтай би санал нийлээгүй. Бид нар бүгдээрээ тэгж ярилцаад бүгд гараа өргөөд баталсан нэг юм бий. Энэ, томилгооноос өмнө гэдэг юм энэ дээр найруулгын хувьд орох ёстой. Шаардлагатай бол Аюулгүй байдал, гадаад бодлогын байнгын хорооны гишүүд тэр хуралд өргөтгөсөн байдлаар орох нь зөв байх. Түүнээс, Аюулгүй байдал, гадаад бодлогын байнгын хорооны хурал гэдгээр тэрийг хийж болохгүй юм байна лээ гэж бид нар ингэж тогтсон.
О.Содбилэг: -Баярлалаа. Энх-Амгалан гишүүн бас ерөнхийд нь миний хэлэх гэж байсан зүйлийг тоймлоод хэлчихлээ. Тэгэхээр Батзандан гишүүний түрүүний ярьж байсан хоёр Байнгын хороо хамтраад хийх асуудлыг бас ажлын хэсэг дээр бид нар ярьсан л даа. Энэ дээр юу гэж ойлголт төрсөн бэ гэхээр адилхан эрхтэй Байнгын хороо нөгөө Байнгын хороондоо үүрэг болгох нь ямар юм бэ гэж ажлын хэсэг дээр яригдсан. Их Хурлын даргаас энэ асуудлаар манай Байнгын хороонд цохолт ирсэн учраас бид нар Байнгын хорооны зүгээс энэ санал, дүгнэлтээ Их Хурлын удирдлагад танилцуулаад өргөдлийн асуудлаа Өргөдлийн байнгын хороогоороо хийгээд хамтарч хийх боломж бололцоотой бол хийгээд явчихъя гэсэн ийм байр суурьтай байна.

Бусад энэ яригдаж байгаа зүйл дээр бол үнэхээр сая Энх-Амгалан гишүүн ярилаа. Гишүүдийн санал зөрөлдсөн зүйл байсан. Ерөнхийлөгчийн Үндсэн хуульд олгогдсон Элчин сайдыг томилох энэ эрх байгаа юм. Улсын Их Хурлынх биш ээ. Улсын Их Хурлаас томилдог албан тушаалтнуудын жагсаалт гэж Тамгын газраас гаргаж өгсөн. Мөн Тамгын газраас гаргасан хуулийн лавлагаа, тайлбартай бид нар танилцсан. Тийм учраас аль хууль нь зөв юм бэ гэдгийг өнөөдрийн нөхцөл байдалд Монгол Улсын дээд шүүх тайлбар гаргахаа больчихсон гэж бид ойлгож байгаа. Тэр асуудал нь Үндсэн хуулийн цэц дээр очоод бас ойлгомжгүй байдалтай болчихсон учраас бид нар өнөөдрийн байгаа Улсын Их Хурлын бүтэц бололцоо, аппаратаа ашиглаж явъя гэсэн л шийдвэр гаргасан гэж ойлгож байгаа.
Тэр нь юу вэ гэхээр гишүүдийн яриад байсан асуудлыг Улсын Их Хурлын дарга чуулганаар хэлэлцэх асуудлын үед ярьж байсан. Энэ гишүүдийн яриад байгаа зүйлүүд дээр Тусгай хяналтын дэд хороогоороо авч үзвэл яасан юм бэ. Тэгээд энэ асуудлыг хойшлуулъя гэсэн. Нийтийн сонсголоос болж асуудлыг хойшлуулъя гэж, энэ асуудал Их Хурал дээр хойшлоогүй юм гэдгийг хэлэх хэрэгтэй. Энэ дээр бас нэг юм хэлэх хэрэгтэй. 2017 оны 11 дүгээр сарын 15-ны Байнгын хорооны хурлаар нэр дэвшигчийг Элчин сайдаар томилох асуудлыг шийдвэрлэсэн, дэгийн дагуу. Тэгээд шийдвэр бас гарчихсан байгаа гэдгийг хэлэх хэрэгтэй байх гэж бодож байна. Ингээд ажлын хэсгийнхээ санал, дүгнэлтээр редакцийн зарим үг, хэлбэрийн засварууд байх шиг байна. Энийгээ бас ажлын хэсгээрээ бид хэлэлцэж байгаад тэгээд Их Хурлын удирдлагад өгсөн нь зүйтэй байх аа гэсэн саналтай байна. 

Ингээд өнөөдрийн Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууссан тул та бүхэн хуралдаанд хүрэлцэн ирсэнд талархъя. Баярлалаа.

